
THELLIMIN E BASHKËPUNIMIT PËR
RUAJTJEN E ARKIVAVE HISTORIKE 

KOSOVA SHËNON DEFICIT TREGTAR
PREJ 534 MILIONË EUROSH NË

SPANCA PREZANTON RAPORTIN E
AUDITIMIT PËR VITIN 2025: BORXHI
SHTETËROR KALON 1.8 MILIARDË
EURO F. 8

SPORT

KRYENDESHJA PRISHTINA - DRITA
LUHET NË HAJVALI F. 11

Presidentja Justina Shiroka-Pula
e ka kthyer për rishqyrtim në
Kuvend Ligjin për Dhomat e
Specializuara, pas kërkesës së
PDK-së, ndërsa deputetët kanë
katër javë kohë për ta shqyrtuar
dhe për ta miratuar sërish me të
paktën 61 vota. Ndryshimet e

miratuara synojnë kufizimin e
juridiksionit dhe periudhës
kohore të Gjykatës Speciale,
transferimin e disa rasteve në
Kosovë, kufizimin e dënimeve
maksimale në 15 vjet dhe
mundësimin e faljes
presidenciale. Nisma ka nxitur

reagime politike dhe shqetësime
nga përfaqësues të Bashkimit
Evropian dhe ekspertë juridikë,
të cilët kanë paralajmëruar për
pasoja të mundshme
kushtetuese dhe probleme me
detyrimet ndërkombëtare të
Kosovës 

SAMITI 
BE-BALLKANI
PERËNDIMOR 
MBAHET MË 
25 NËNTOR 
NË BRUKSEL F. 7

PDK-ja 
DHE 
LDK-ja NË 
BETEJË ME 
VETEN F. 3

BRUKSEL, 23 TETOT - Liderët e
Bashkimit Evropian (BE) dhe të
vendeve të Ballkanit Perëndimor
do të takohen më 25 nëntor në
Bruksel, në kuadër të samitit që
do të përqendrohet në
marrëdhëniet ndërmjet BE-së
dhe rajonit. Sipas njoftimit të
Këshillit Evropian, samiti do të
riafirmojë rëndësinë strategjike të
marrëdhënieve ndërmjet
Bashkimit Evropian dhe Ballkanit

Perëndimor, si dhe perspektivën e
anëtarësimit të vendeve të rajonit
në BE.
Bashkimin Evropian (BE) në këtë
takim do ta përfaqësojnë
presidenti i Këshillit Evropian,
António Costa, dhe presidentja e
Komisionit Evropian, Ursula von
der Leyen. “E ardhmja e Ballkanit
Perëndimor është në Bashkimin
Evropian. Anëtarësimi i tyre është
prioriteti ynë, ambicia jonë e

përbashkët dhe një investim
thelbësor gjeopolitik në këto kohë
të trazuara. BE-ja është dhe do të
mbetet partneri më i besueshëm i
rajonit”, ka deklaruar Costa.
Në samit pritet të diskutohen
reformat që vendet e Ballkanit
Perëndimor duhet t’i zbatojnë për
të përparuar në rrugën drejt
anëtarësimit, si dhe mundësitë
për integrimin gradual të rajonit
në Bashkimin Evropian.

Sipas njoftimit, vëmendje e
veçantë do t’i kushtohet Planit të
Rritjes për Ballkanin Perëndimor
dhe mundësive për zbatimin e
mëtejshëm të tij. Liderët do të
shqyrtojnë gjithashtu sfidat e
përbashkëta dhe mënyrat për
forcimin e sigurisë dhe
qëndrueshmërisë në një situatë
gjithnjë e më komplekse
gjeopolitike. Samiti është pjesë e
zbatimit të Agjendës Strategjike të

Këshillit Evropian për periudhën
2024-2029. Takimi i fundit
ndërmjet liderëve të BE-së dhe
vendeve të Ballkanit Perëndimor
është mbajtur në Mal të Zi, në
qershor të vitit 2026.

Samiti BE-Ballkani Perëndimor mbahet më 25 nëntor në Bruksel

BERLIN, 23 TETOR - Kancelari
gjerman, Friedrich Merz, e ka
cilësuar si sukses arrestimin e një
shtetasi ukrainas në lindje të
Gjermanisë, i cili dyshohet për
spiunazh në emër të Rusisë, ndërsa
ka paralajmëruar se raste të tilla
mund të shtohen në muajt dhe
vitet e ardhshme.
“Me gjasë do të shohim raste të tilla
më shpesh në muajt dhe vitet e
ardhshme”, ka deklaruar Merz më
22 tetor.
Kancelari ka paralajmëruar se
Gjermania po përballet me
veprimtari intensive spiunazhi. “Në
këtë aspekt, është sukses që sot
arritëm ta zbulojmë këtë rast. Por
nuk duhet të mashtrohemi:
veprimtaritë e inteligjencës ruse në
Gjermani vazhdojnë të jenë në
nivel të lartë”, ka thënë Merz.

I dyshuari është arrestuar në landin
e Brandenburgut, i cili rrethon
Berlinin. Sipas Prokurorisë së
Përgjithshme Federale të
Gjermanisë, ai dyshohet se ka
shfrytëzuar kontaktet në industrinë
evropiane të mbrojtjes për të
siguruar informacione të
rëndësishme ushtarake.
Arrestimi vjen në një kohë kur
Gjermania, një nga furnizueset
kryesore të Ukrainës me ndihmë
ushtarake, është në gjendje të lartë
gatishmërie për shkak të shtimit të
aktiviteteve të sabotimit dhe
spiunazhit që u atribuohen Rusisë.
Shtetasi ukrainas, i arrestuar të
enjten në qarkun Oder-Spree,
dyshohet se ka qenë në kontakt
me një shërbim rus të
inteligjencës përmes një
ndërmjetësi, të paktën që nga

korriku i vitit 2025.
Sipas prokurorëve, ai dyshohet se
ka mbledhur informacione për
prodhimin e tankeve,
municioneve dhe eksplozivëve, si
dhe për personelin dhe instalimet
ushtarake në lokacione të
rëndësishme për mbrojtjen e
krahut lindor të NATO-s. Disa nga
informacionet që dyshohet se ka
mbledhur ishin të qasshme
publikisht, kanë bërë të ditur
prokurorët në një deklaratë. Në
raste të tjera, i dyshuari dyshohet
se ka shënjestruar posaçërisht
persona që punojnë në industrinë
evropiane të mbrojtjes, me qëllim
sigurimin e informacioneve të
kërkuara. I dyshuari pritet të dalë
para një gjykatësi të premten, i cili
do të vendosë nëse ai do të
mbahet në paraburgim.

GJERMANIA PARALAJMËRON PËR RASTE 
TË REJA SPIUNAZHI NGA RUSIA

PARIS, 23 TETOR -Presidenti i Francës,
Emmanuel Macron, ka
paralajmëruar ndalimin e
protestave të paautorizuara gjatë
ditëve në vijim, në përpjekje për të
rikthyer qetësinë në vend pas
trazirave dhe plaçkitjeve të
dhunshme të fundjavës së kaluar.
Pas një takimi me drejtues të
shërbimeve të inteligjencës dhe
ministra të kabinetit, Macroni ka
deklaruar se protestat e organizuara
nga grupe të njohura do të lejohen,
por autoritetet mund të ndryshojnë
itineraret e tyre. Ndërkohë, tubimet
e kërkuara nga individë ose grupe
që nuk kanë autorizimin e
nevojshëm do të ndalohen.
“Kërkesat për protesta do të

shqyrtohen në përputhje me ligjin”,
ka thënë Macron, duke shtuar se
përparësi mbetet mbrojtja e
qendrave të qyteteve, bizneseve dhe
ndërtesave publike. Ai u ka bërë
thirrje qytetarëve që gjatë ditëve në
vijim të shmangin demonstratat,
me qëllim parandalimin e
përshkallëzimit të situatës.
Kreu i shtetit ka fajësuar për
plaçkitjet një pjesë të personave që,
sipas tij, kanë dalë në rrugë për të
grabitur, ndërsa dhunën më të
rëndë ua ka atribuar grupeve të
ekstremit të majtë, të cilat i ka
akuzuar se synojnë të rrëzojnë
institucionet e Republikës.
Autoritetet franceze kanë nisur
zbatimin e masave të reja të sigurisë

në disa prej qyteteve kryesore të
vendit. Në Lion, qytetin e tretë më të
madh të Francës, janë ndaluar të
gjitha protestat në qendër për sot (e
shtunë). Gjatë trazirave të fundjavës
së kaluar, rreth 200 deri në 300
dyqane janë plaçkitur ose dëmtuar,
ndërsa zyra turistike e qytetit është
përfshirë nga flakët. Ndalime të
ngjashme janë njoftuar edhe në
Marsejë, Nicë dhe Toulon. Në Paris,
një marshim i planifikuar për sot do
të lejohet në pjesën lindore të
qytetit, por pjesëmarrësit nuk do të
mund të vazhdojnë drejt qendrës.
Ndërkaq, një protestë tjetër, e
planifikuar nga studentët dhe disa
përfaqësues të lëvizjes “Jelekët e
Verdhë”, nuk do të lejohet.

MACRON AKUZON GRUPET E EKSTREMIT 
TË MAJTË PËR DHUNËN NË PROTESTA

KIEV, 23 TETOR - Presidenti
ukrainas, Volodymyr Zelensky,
ka deklaruar se nuk ka asgjë
personale mes tij dhe
presidentit amerikan, Donald
Trump, pas mosmarrëveshjeve
të fundit mes dy liderëve lidhur
me luftën në Ukrainë. Në një
intervistë për “CNN”, Zelensky
ka mbajtur një ton pajtues, duke
thënë se tensionet nuk kanë të
bëjnë me individë të caktuar,

por ka paralajmëruar se
presidenti rus, Vladimir Putin,
nuk ka ndërmend ta ndalojë
luftën. “Qëndrimi im ndaj
Putinit është shumë i qartë.
Besoj se, nëse heqim
sanksionet, do ta bëjmë atë më
të fortë. Nuk është çështje
personale mes meje dhe
presidentit Trump; natyrisht,
unë jam kundër çdo heqjeje të
sanksioneve”, ka thënë Zelensky.

Zelensky ka folur gjithashtu për
mundësinë e ngrirjes së vijave
aktuale të frontit, me qëllim që
të arrihet një armëpushim dhe
palët të ulen në tryezën e
bisedimeve.
Megjithatë, ai e ka bërë të qartë
se dorëzimi i territoreve
ukrainase që aktualisht janë nën
kontrollin e Kievit te Rusia është
plotësisht i papranueshëm.
Sipas tij, Ukraina nuk do t’i

njohë kurrë territoret e
pushtuara si pjesë të Rusisë.
Pas disa ditësh tensione mes
Kievit dhe Uashingtonit,
marrëdhëniet mes dy liderëve
duket se janë qetësuar. Trump
ka deklaruar gjithashtu se Elon
Musk ka rikthyer qasjen në
internetin satelitor “Starlink”
për Ukrainën, pasi kufizimet
kishin penguar forcat e
armatosura ukrainase në

operacionet e sulmit dhe të
mbrojtjes.

Zelensky: Nuk ka asgjë personale mes meje dhe Trumpit

PRISHTINË, 23 TETOR - Njëra mbeti
pa kryetar, ndërsa tjetra po
përballet me kërkesa për largimin
e tij. Në Partinë Demokratike të
Kosovës (PDK), dorëheqja e Bedri
Hamzës ka hapur rrugën për
zgjedhjen e një udhëheqësi të ri.
Në Lidhjen Demokratike të
Kosovës (LDK), Lumir Abdixhiku
po përballet me kundërshtime
nga figura të partisë së tij,
përfshirë kryetarin e Prishtinës,
Përparim Rama, i cili synon ta
marrë drejtimin e partisë. Dy
partitë opozitare kanë së bashku
40 deputetë në Kuvendin e
Kosovës. Por, në një kohë kur po
përballen me mosmarrëveshje të
brendshme, sa hapësirë u mbetet
për ta sfiduar qeverinë e Albin
Kurtit?
Përgjigjja nuk lidhet vetëm me
emrat që do t’i udhëheqin. Në
PDK, debati shkon deri te
identiteti politik pas Hashim
Thaçit, ndërsa në LDK
përqendrohet te rezultatet
zgjedhore, vendimet e
udhëheqjes dhe drejtimi që
duhet të marrë partia.
Njohësit e zhvillimeve politike
vlerësojnë se këto probleme
mund të ndikojnë në aftësinë e
dy partive për të bashkëpunuar,
për të mbikëqyrur qeverinë dhe
për t’u ofruar votuesve një
alternativë politike.

Dy parti, dy beteja për
udhëheqjen

Në zgjedhjet parlamentare të 7
qershorit 2026, PDK-ja fitoi 19.44
për qind të votave dhe 22 ulëse në
Kuvend, ndërsa LDK-ja siguroi
16.69 për qind të votave dhe 18
ulëse. Krahasuar me zgjedhjet
parlamentare të dhjetorit 2025,
PDK-ja shënoi një rënie të lehtë
të përqindjes së votave, nga 20.19
në 19.44 për qind, duke ruajtur
numrin e ulëseve. LDK-ja,
ndërkaq, e rriti mbështetjen nga
13.24 në 16.69 për qind dhe fitoi
tri ulëse më shumë.
Megjithatë, rritja nuk i ka shuar
mospajtimet brenda LDK-së, e
cila mbeti forca e tretë politike në
vend. Pas zgjedhjeve të qershorit,
disa degë të partisë, përfshirë ato
në Pejë, Lipjan dhe një degë në
Prishtinë, kërkuan dorëheqjen e
Abdixhikut, duke e konsideruar
rezultatin të pamjaftueshëm.
Abdixhiku i kishte kundërshtuar
kërkesat dhe pati akuzuar disa
struktura për veprime të
koordinuara kundër tij, ndërsa
figura të tjera të partisë i dolën në
mbështetje.
Përplasjet nuk janë shuar. Më 22
tetor, kryetari i Prishtinës,
Përparim Rama, ka konfirmuar
synimin për të kandiduar për
kryetar të LDK-së dhe kërkoi
dorëheqjen e Abdixhikut.
Rama e ka lidhur ambicien e tij
me rezultatin në Prishtinë, ku
ishte rizgjedhur kryetar i
komunës.
Nënkryetari i LDK-së, Lutfi

Haziri, ka kërkuar që debati për
udhëheqjen të zhvillohet në
kuadër të një procesi të rregullt
zgjedhor. Ai ka shkruar në rrjetet
sociale se viti 2027 është vit i
zgjedhjeve të brendshme në parti
dhe se diskutimi për kandidatët,
pa u hapur zyrtarisht gara, nuk i
kontribuon demokracisë së saj.
Abdixhiku, i cili e drejton LDK-në
që nga viti 2021, kishte ofruar
dorëheqjen pas zgjedhjeve
parlamentare të dhjetorit 2025,
por kishte marrë votëbesimin e
partisë për të vazhduar në këtë
post. Ai e kishte kaluar një tjetër
votëbesim edhe në korrik të këtij
viti.
Në PDK, ndërkaq, ndryshimi i
udhëheqjes tashmë është bërë i
pashmangshëm. Bedri Hamza ka
dhënë dorëheqje të
parevokueshme më 21 tetor, më
pak se një vit pasi kishte marrë
drejtimin e partisë. Ai ka thënë se
vendimi synon t’u hapë rrugë
zgjedhjeve të brendshme dhe
figurave të reja, por nuk sqaroi se
kur do të zhvillohet procesi. PDK-
ja kishte paralajmëruar më herët
nisjen e zgjedhjeve të brendshme
në shtator, por ato nuk u
zhvilluan. “Radio Evropa e Lirë”
ka kërkuar komente nga
përfaqësues të PDK-së dhe LDK-
së për zhvillimet e brendshme në
këto parti, por nuk ka marrë
përgjigje.

PDK-ja pas Thaçit, LDK-ja
përballë pakënaqësive

Për gati dy dekada, PDK-ja është
identifikuar politikisht me
Hashim Thaçin dhe më pas me
Kadri Veselin. Thaçi e kishte
udhëhequr partinë nga
themelimi i saj më 1999 deri në
vitin 2016, kur ishte zgjedhur
president i Kosovës. Pas tij,
drejtimin e kishte marrë Veseli, i
cili kishte dhënë dorëheqje në
nëntor të vitit 2020, pas
konfirmimit të aktakuzës ndaj tij,
Thaçit, Jakup Krasniqit dhe
Rexhep Selimit nga Dhomat e
Specializuara në Hagë. Që
atëherë, PDK-ja ka kaluar nëpër
disa ndryshime të udhëheqjes,
ndërsa ndikimi politik i ish-
drejtuesve të saj mbetet pjesë e
debatit për të ardhmen e partisë.
Më 16 shtator, Dhomat e
Specializuara i kanë shpallur të
katërtit fajtorë për krime lufte.
Vendimi është i shkallës së parë
dhe mund të apelohet.
Tani, pas dorëheqjes së Hamzës
dhe vendimit në Hagë, PDK-ja
përballet sërish me pyetjen se
kush do ta udhëheqë dhe mbi
çfarë orientimi politik.
Për Donika Eminin, nga Grupi
Këshillues për Politikat e
Ballkanit në Evropë, PDK-ja është
duke u përballur me një krizë
identiteti dhe ripozicionimi
politik.
Ajo  ka vlerësuar se tensionet
ndërmjet strukturave
tradicionale dhe një brezi që

synon një profil tjetër politik
tregojnë se ndryshimi i
udhëheqjes nuk e zgjidh vetvetiu
çështjen e drejtimit të partisë.
Një faktor tjetër që mund të
ndikojë në të ardhmen e saj, sipas
Eminit, është procesi gjyqësor në
Hagë. Në LDK, problemi është
tjetër. Partia ka një kryetar që u ka
mbijetuar votëbesimeve të
brendshme dhe ka shënuar rritje
në zgjedhjet e fundit, por kjo nuk
e ka ndalur kundërshtimin ndaj
tij. Kërkesat për largimin e
Abdixhikut nuk lidhen vetëm me
rezultatin zgjedhor, por edhe me
mënyrën se si ai e ka drejtuar
partinë. Emini ka përmendur
menaxhimin e periudhës pas
zgjedhjeve, raportet me Lëvizjen
Vetëvendosje dhe Albin Kurtin, si
dhe diskutimet për rikthimin e
ish-presidentes Vjosa Osmani në
parti. “Në vend që këto zhvillime
ta ndihmonin partinë të
konsolidohej, ato kanë nxjerrë në
pah edhe më shumë dobësitë
dhe ndarjet e saj”, ka thënë ajo.
Sipas Eminit, LDK-ja duhet të
përcaktojë jo vetëm se kush do ta
udhëheqë, por edhe çfarë oferte
politike do t’u paraqesë votuesve.
Ndërsa politologu Dritëro Arifi
sheh një problem të përbashkët
në të dyja partitë: mungesën e një
strategjie afatgjatë. Ai ka thënë se
disa struktura të LDK-së
vazhdojnë të kenë mosbesim
ndaj udhëheqjes së Abdixhikut,
ndërsa dorëheqja e Hamzës
nxjerr në pah, sipas tij, mungesën
e përgatitjes për një tranzicion të
qartë në PDK. Për të, ndryshimi i
emrave në krye nuk është i
mjaftueshëm nëse nuk
shoqërohet me ndryshimin e
politikave dhe të mënyrës së
funksionimit të partive.

Kur opozita bashkëpunon
me pushtetin

Vetëm pak javë pasi ka siguruar
mbështetjen e Lëvizjes
Vetëvendosje për ndryshimet në
Ligjin për Dhomat e
Specializuara, PDK-ja kërkoi që
ligji të kthehej në Kuvend.
Kërkesa ka ardhur një ditë pas

dorëheqjes së Bedri Hamzës nga
drejtimi i partisë. PDK-ja ka
thënë se synonte të shmangte
pengesat e mundshme në
zbatimin e ligjit. Por, Përparim
Gruda, i cili kishte iniciuar
ndryshimet, këmbënguli se ato
nuk kishin asnjë gabim.
Qëndrimet e ndryshme ngritën
pyetje për mënyrën se si po
merren vendimet brenda partisë,
në një kohë kur ajo po përgatitet
të zgjedhë udhëheqjen e re.
Më 6 tetor, PDK-ja kishte
insistuar që Kuvendi t’i miratonte
ndryshimet në Ligjin për
Dhomat e Specializuara përpara
se të procedonte me zgjedhjen e
presidentit të vendit.
Vetëvendosje i ka mbështetur
ndryshimet, pavarësisht
rezervave të shprehura nga
kryeministri Kurti për mungesën
e analizës së mjaftueshme
juridike. Në votimin
përfundimtar, ligji ka marrë 88
vota, ndërsa deputetët e LDK-së
nuk kanë marrë pjesë në votim.
LDK-ja e kishte kundërshtuar
nismën, duke vënë në pikëpyetje
efektet juridike të saj. Pas
miratimit të ligjit, Kuvendi ka
zgjedhur Justina Shiroka Pulën
presidente të Kosovës, me 81
vota. Këto zhvillime treguan se
PDK-ja dhe partia në pushtet
mund të gjejnë gjuhë të
përbashkët për çështje të
caktuara, edhe kur LDK-ja zgjedh
të mos bëhet pjesë e
vendimmarrjes. Megjithatë,
qëndrimet e ndryshme për një
ligj nuk dëshmojnë
domosdoshmërisht mungesë
koordinimi opozitar. Partitë
mund të mos pajtohen për
çështje ligjore dhe politike, pa
qenë të detyruara të veprojnë si
një bllok i vetëm. Për Eminin,
sfida kryesore e opozitës shkon
përtej votimeve të caktuara. Ajo
ka vlerësuar se partitë opozitare
nuk kanë arritur të ndërtojnë një
kauzë të përbashkët politike dhe
një alternativë bindëse ndaj
qeverisjes së Kurtit.
Edhe Arifi e sheh mungesën e
koordinimit si pengesë për një
opozitë më efektive. Sipas tij, kur
njëra parti opozitare ngre një

çështje, ndërsa të tjerat nuk e
mbështesin ose nuk angazhohen
rreth saj, dobësohet mundësia
për të ushtruar presion të
përbashkët ndaj qeverisë.
Ai ka vlerësuar se kjo mund t’i
krijojë përparësi politike Lëvizjes
Vetëvendosje, duke ia zvogëluar
presionin nga kundërshtarët.

Çfarë humbet opozita
duke u marrë me veten?

Përplasjet e brendshme nuk janë
domosdoshmërisht tregues se
një parti po e humb aftësinë për
të vepruar politikisht. Garat për
udhëheqje, kërkesat për
llogaridhënie dhe mospajtimet
për orientimin politik mund të
jenë pjesë e funksionimit të
demokracisë së brendshme
partiake.
Në PDK, kjo do të testohet
përmes zgjedhjeve të ardhshme
të brendshme dhe aftësisë për të
përcaktuar drejtimin politik pas
Hamzës. Në LDK, mbetet të
shihet se si do të trajtohen
kërkesat për ndryshim dhe nëse
procesi i ardhshëm zgjedhor do
t’i adresojë mospajtimet
ndërmjet strukturave. Por, edhe
nëse ndryshojnë udhëheqjet, kjo
nuk garanton se partitë do të
bëhen më efektive si opozitë.
Analistët  janë pajtuar se sfidat
shkojnë përtej emrave dhe lidhen
me strategjinë, orientimin politik
dhe aftësinë për të ndërtuar
mbështetje.
Emini ka paralajmëruar se
mungesa e një opozite aktive dhe
të koordinuar mund të ndikojë
në mbikëqyrjen e emërimeve në
borde dhe agjenci të pavarura, në
sektorin e drejtësisë, në
kontrollin e financave publike
dhe në vlerësimin e punës së
ministrive.
Arifi, ndërkaq, ka vlerësuar se
mungesa e presionit opozitar
mund t’ia lehtësojë qeverisë
marrjen e vendimeve pa u
përballur me kontroll të
mjaftueshëm parlamentar. Ai ka
thënë se sfidë mbetet jo vetëm
miratimi i ligjeve, por edhe
zbatimi i tyre, për të cilin opozita
duhet të kërkojë përgjegjësi.
Emini sheh edhe një rrezik më
afatgjatë: humbjen e besimit të
qytetarëve se përmes zgjedhjeve
mund të sjellin një alternativë
tjetër qeverisëse. Ajo ka thënë se
nuk sheh shenja se partitë
opozitare janë të gatshme për
ndryshime rrënjësore në
orientimin e tyre politik dhe
paralajmëron se vazhdimi i
gjendjes aktuale mund të nxisë
largime dhe rreshtime të reja të
figurave politike. Sipas saj, këto
lëvizje nuk nënkuptojnë
domosdoshmërisht kalim te
partia në pushtet, por mund të
përfshijnë edhe largimin nga
politika partiake apo bashkimin
me subjekte të tjera, siç ka
ndodhur edhe më parë në
Kosovë.

PDK-ja DHE LDK-ja 
NË BETEJË ME VETEN

PRISHTINË, 23 TETOR - Ligji për
Dhomat e Specializuara të
Kosovës në Hagë, i miratuar
nga Kuvendi më 6 tetor, është
kthyer për rishqyrtim nga
presidentja Justina Shiroka-
Pula, pas kërkesës së vetë
nismëtares së tij, Partisë
Demokratike të Kosovës (PDK).
Presidenca ka bërë me dije se
Shiroka-Pula e ka pranuar
kërkesën zyrtare të PDK-së për
rishqyrtimin e ligjit,
veçanërisht të dispozitave që
lidhen me juridiksionin dhe
mandatin e Gjykatës në Hagë,
si dhe me garantimin e të
drejtave kushtetuese të
personave që po gjykohen
pranë këtyre Dhomave. Në
arsyetimin e saj, sipas njoftimit

të Presidencës, Shiroka-Pula ka
ritheksuar qëndrimin kundër
përpjekjeve për shtrembërimin
e së vërtetës historike të
Kosovës, vënien në dyshim të
karakterit çlirimtar të luftës dhe
barazimin e popullit që luftoi
për liri me regjimin që e shtypi
atë.
Presidenca ka njoftuar
gjithashtu se presidentja po
vazhdon konsultimet me
institucionet shtetërore për
bashkërendimin e veprimeve
ndërinstitucionale dhe
diplomatike lidhur me
dokumentimin dhe mbrojtjen e
së vërtetës historike të Luftës
Çlirimtare të Kosovës dhe rolit
të Ushtrisë Çlirimtare të
Kosovës (UÇK), si dhe për

mbrojtjen e të drejtave dhe
interesave të ish-krerëve të saj
që po gjykohen në Hagë.
Pasditen e së enjtes, PDK-ja ka
bërë me dije se ia ka
parashtruar presidentes
kërkesën për kthimin e ligjit,
me qëllim të plotësimit të disa
dispozitave dhe forcimit të
sigurisë juridike.
“Rishqyrtimi synon një
verifikim përfundimtar
profesional dhe adresimin e
elementeve që mund të
pengojnë zbatimin e tij.
Kërkesa është për rikthim në
Kuvend, jo në Qeveri apo për
nisjen e punës nga e para”, ka
njoftuar PDK-ja.
Subjekti më i madh opozitar ka
deklaruar se synimi është

finalizimi i ligjit dhe hyrja e tij
në fuqi, duke u bërë thirrje
ekspertëve që të kontribuojnë
në proces. PDK-ja ka shprehur
pritjen që ligji të miratohet
sërish pas përfundimit të
rishqyrtimit.
Pas vendimit të presidentes,
kryetari i Lidhjes Demokratike
të Kosovës (LDK), Lumir
Abdixhiku, ka thënë se partia e
tij ishte etiketuar si “tradhtare”
dhe si “kundërshtare e UÇK-
së”, pasi nuk mori pjesë në
votimin e ndryshimeve.
“Lufta e UÇK-së është e
shenjtë. Ajo mbrohet me punë
e me mend. Jo kështu”, ka
shkruar Abdixhiku. Kundër
kthimit të ligjit në Kuvend është
shprehur edhe deputeti i
Aleancës, Ramush Haradinaj, i
cili e ka cilësuar vendimin si
“turp të madh” dhe “goditje të
rëndë” për Kosovën.
Ligji ishte miratuar në lexim të
parë më 5 tetor dhe në lexim
përfundimtar mbrëmjen e 6
tetorit. Ai ishte hartuar dhe
sponsorizuar nga PDK-ja, me
mbështetjen e Aleancës, ndërsa
Lëvizja Vetëvendosje e
kryeministrit Albin Kurti kishte
ofruar mbështetje për nismën,

ndonëse më pas përfaqësues të
partisë në pushtet kishin
shprehur skepticizëm për
efektet që mund të prodhonte.
Miratimi i ligjit ishte shoqëruar
me protesta të qytetarëve, të
cilët kërkonin ndryshimin e tij
dhe mbështetje më të madhe
për ish-presidentin Hashim
Thaçi, ish-kryeparlamentarët
Kadri Veseli e Jakup Krasniqi
dhe ish-deputetin Rexhep
Selimi. Katër ish-krerët e UÇK-
së ishin dënuar në shkallë të
parë më 16 shtator për krime
lufte.

Çfarë ndodh tani me
ligjin?

Kthimi i ligjit nga presidentja
nuk e rrëzon atë automatikisht
dhe as nuk e kthen procesin në
pikën zero. Kështu ka vlerësuar
Naim Jakaj nga Instituti i
Kosovës për Drejtësi (IKD), në
një deklarim për “Radio Evropa
e Lirë”. Sipas Jakajt, Kushtetuta
ia njeh presidentes të drejtën
që një ligj ta kthejë vetëm një
herë në Kuvend, brenda afatit
kushtetues, duke paraqitur
arsyet për këtë vendim. “Pas

ÇFARË NDODH TANI ME LIGJIN 
PËR SPECIALEN PASI PRESIDENTJA

E RIKTHEU NË KUVEND?
Presidentja Justina Shiroka-Pula e ka kthyer për rishqyrtim në Kuvend Ligjin
për Dhomat e Specializuara, pas kërkesës së PDK-së, ndërsa deputetët kanë
katër javë kohë për ta shqyrtuar dhe për ta miratuar sërish me të paktën 61
vota. Ndryshimet e miratuara synojnë kufizimin e juridiksionit dhe
periudhës kohore të Gjykatës Speciale, transferimin e disa rasteve në
Kosovë, kufizimin e dënimeve maksimale në 15 vjet dhe mundësimin e
faljes presidenciale. Nisma ka nxitur reagime politike dhe shqetësime nga
përfaqësues të Bashkimit Evropian dhe ekspertë juridikë, të cilët kanë
paralajmëruar për pasoja të mundshme kushtetuese dhe probleme me
detyrimet ndërkombëtare të Kosovës



05AKTUALE E SHTUNË, 24 TETOR 2026

kësaj, ligji i rikthehet Kuvendit
për rishqyrtim”, ka thënë ai.
Jakaj ka shpjeguar se, bazuar në
nenin 84 të Kushtetutës,
kryetarja e Kuvendit, Albulena
Haxhiu, duhet t’ia përcjellë
ligjin komisionit përgjegjës
parlamentar dhe deputetëve.
Sipas tij, ligji nuk duhet ta nisë
nga fillimi procedurën e
zakonshme legjislative, pasi
Kushtetuta parasheh
procedurë të posaçme për ligjet
e kthyera nga presidentja.
“Komisioni përgjegjës-
raportues i shqyrton arsyet e
kthimit dhe përgatit raportin
për seancën plenare brenda
katër javësh. Në fund, çështja
vendoset në seancë. Këtu
standardi i votimit është më i
lartë sesa gjatë miratimit të
zakonshëm të një ligji: nuk
mjafton shumica e deputetëve
të pranishëm dhe që votojnë,
por kërkohen së paku 61 vota,
pra shumica e të gjithë
deputetëve të Kuvendit”, ka
deklaruar Jakaj.
Ai ka theksuar se fakti që
presidentja nuk e dekreton një
ligj nuk nënkupton
automatikisht se janë
konstatuar shkelje kushtetuese
ose ligjore. Kthimi i ligjit është
një kompetencë kushtetuese
që i mundëson presidentes t’i
kërkojë Kuvendit rishqyrtimin
e tij. “Një konstatim i tillë
përfundimtar i takon Gjykatës
Kushtetuese”, ka vlerësuar
Jakaj.
Sipas tij, Kuvendi mund ta
miratojë sërish ligjin, por për
këtë nevojiten të paktën 61
vota. Megjithatë, çështja e
votimit është e ndarë nga ajo
nëse deputetët duhet t’i marrin
parasysh vërejtjet e
presidentes.
Jakaj ka theksuar se, nëse
kthimi i ligjit bazohet në
shqetësime për
përputhshmërinë e tij me
detyrimet ndërkombëtare të
Kosovës ose për efektet juridike
që mund të prodhojë,
deputetët duhet t’i trajtojnë

seriozisht këto çështje gjatë
rishqyrtimit.
Sipas tij, Rregullorja aktuale e
Punës së Kuvendit është më e
qartë sa i përket mbivotimit të
vendimit të presidentes me 61
vota, sesa procedurës për
ndryshimin e tekstit të ligjit të
kthyer.
“Për këtë arsye, nëse synohen
ndryshime në dispozita të
caktuara, mënyra procedurale
se si bëhen ato duhet të
sqarohet në Kuvend dhe nga
Komisioni përgjegjës. Në çdo
rast, një rivotim i shpejtë pa
trajtuar arsyet konkrete të
kthimit do ta dobësonte vetë
kuptimin e rishqyrtimit që
kërkon Kushtetuta”, ka
vlerësuar Jakaj.

Çfarë parasheh ligji i
miratuar?

Ndryshimet në Ligjin për
Dhomat e Specializuara, të
miratuara më 6 tetor, nuk
parashohin shfuqizimin e
Gjykatës Speciale, e cila ka
trajtuar raste që lidhen me
krime lufte dhe pengim të
drejtësisë. Megjithatë, ato
synojnë të ndryshojnë disa
aspekte kyçe të funksionimit të
saj. Një nga ndryshimet
kryesore lidhet me llojin e
veprave që mund të trajtohen
nga Gjykata Speciale. Sipas
tekstit të miratuar, juridiksioni i
saj do të lidhej me pretendimet
për trafikim organesh të
përfshira në raportin e
Asamblesë Parlamentare të
Këshillit të Evropës të vitit 2011,
i cili kishte shërbyer si bazë për
krijimin e mekanizmit të
drejtësisë në Hagë. Ndryshimet
parashohin që Gjykata të
trajtojë veprat që lidhen
drejtpërdrejt me pretendimet
për nxjerrjen, heqjen dhe
trafikimin e paligjshëm të
organeve, indeve ose qelizave
njerëzore.
Në këtë juridiksion do të
përfshiheshin edhe vrasjet,
torturat dhe trajtimi mizor e

çnjerëzor në vendet e caktuara
të ndalimit, kur këto vepra
lidhen drejtpërdrejt me
operacionet e pretenduara për
marrjen e organeve. Sipas
përmbajtjes së ndryshimeve,
kjo do ta kufizonte
juridiksionin e Gjykatës për
krimet e tjera të luftës, krimet
kundër njerëzimit apo dhunën
politike që nuk kanë lidhje të
drejtpërdrejtë me këto
pretendime. Një tjetër
ndryshim ka të bëjë me
periudhën kohore që mbulohet
nga juridiksioni i Gjykatës. Ligji
fillestar përfshin krimet që
pretendohet se janë kryer nga
janari i vitit 1998 deri në
dhjetor të vitit 2000, ndërsa
ndryshimet e miratuara nga
Kuvendi e kufizojnë këtë
periudhë nga 1 korriku i vitit
1999 deri më 31 dhjetor 2000.
Po ashtu, ndryshimet synojnë
që juridiksioni të përfshijë
vetëm krimet e pretenduara në
territorin e Kosovës dhe jo ato
në veri të Shqipërisë. Rastet që
nuk do të përfshiheshin në
juridiksionin e Gjykatës
Speciale synohet të
transferohen në Kosovë.
Ndryshimet parashohin
gjithashtu transferimin në
Kosovë të rasteve që ndodhen
në procedurë pranë Gjykatës
Supreme. Ndryshimet prekin
edhe dënimet, duke propozuar
që dënimi maksimal të jetë 15
vjet burgim. Po ashtu, ato
parashohin mundësinë e faljes
presidenciale për personat e
dënuar nga Gjykata Speciale.
Kjo dispozitë është vënë në
pikëpyetje për shkak të
mospërputhjes së mundshme
me ligjin aktual për faljen, i cili
përjashton të drejtën për falje
presidenciale për vepra të
caktuara kundër së drejtës
ndërkombëtare. Kodi Penal i
Kosovës i përfshin krimet e
luftës në këtë kategori.
Ndryshimet janë kundërshtuar
nga përfaqësues të Bashkimit
Evropian, të cilët kanë
shprehur shqetësime lidhur me

detyrimet ndërkombëtare të
Kosovës dhe pavarësinë e
Dhomave të Specializuara dhe
të Zyrës së Prokurorit të
Specializuar. PDK-ja ka
argumentuar se miratimi i
ndryshimeve nuk nënkupton
anulimin e aktgjykimeve
ekzistuese apo lirimin e
personave të dënuar.
Dhomat e Specializuara janë
krijuar mbi bazën e një
ndryshimi kushtetues, një ligji
të veçantë dhe zotimeve
ndërkombëtare të Kosovës.
Ekspertë juridikë kanë
paralajmëruar se ndryshimet
që prekin mandatin e tyre
mund të ngrenë çështje
kushtetuese dhe probleme në
raport me detyrimet
ndërkombëtare të vendit.
Dhomat e Specializuara kanë
bërë të ditur se nuk janë
konsultuar për nismën.
Ndërkaq, kryetarja e Gjykatës
Speciale, Ekaterina
Trendafilova, ka deklaruar
përmes një video-mesazhi se
gjykata ka mandat të
përcaktuar nga këmbimi i
letrave, Kushtetuta e Kosovës
dhe Ligji për Dhomat e
Specializuara. Ajo ka theksuar
se Gjykata Speciale garanton
procese të pavarura dhe të
paanshme në shërbim të
drejtësisë. Ky deklarim është
përballur me kritika në Kosovë.

Gruda: Qëndroj
deri në fund prapa
çdo shkronje të
ligjit për Dhomat
e Specializuara

Deputeti i Partisë Demokratike
të Kosovës (PDK), Përparim
Gruda, ka deklaruar se
qëndron plotësisht prapa
projektligjit për ndryshimin e
Ligjit për Dhomat e
Specializuara, duke theksuar se
ai është hartuar me kujdes dhe
pas konsultimeve të

nevojshme.
Përmes një postimi në
“Facebook”, Gruda ka thënë se
ligji nuk përmban asnjë gabim
dhe se është krenar për punën
e bërë së bashku me ekipin që
ka marrë pjesë në hartimin e
tij. “Ligji për ndryshimin e
Ligjit për Dhomat e
Specializuara nuk ka asnjë
gabim. Asnjë. Jam krenar për
punën që kam bërë, bashkë me
ekipin me të cilin e kemi
hartuar këtë ligj. Është
konsultuar me këdo që është
dashur të konsultohet”, ka
shkruar Gruda.
Ai ka theksuar se do të
vazhdojë ta mbështesë ligjin,
duke nënvizuar se është i
vetëdijshëm për punën,
përpjekjet dhe përgjegjësinë që
ka kërkuar hartimi i tij. “Unë
qëndroj sot, dhe do të qëndroj
deri në fund, prapa çdo
shkronje të këtij ligji. E di sa
punë, sa përpjekje dhe sa
përgjegjësi ka pasur pas tij”, ka
deklaruar deputeti i PDK-së.
Gruda ka thënë se do të kishte
preferuar që debati të
përqendrohej te zbatimi i ligjit,
e jo te rihapja e diskutimeve
për të. Megjithatë, ai ka
theksuar se, nëse Kuvendi e
rishqyrton atë, procesi duhet
të zhvillohet mbi argumente
juridike dhe me përgjegjësi.
“Megjithatë, nëse Kuvendi e
rishqyrton, kjo duhet të bëhet
me përgjegjësi, me argumente
juridike dhe me vendosmëri
për ta ruajtur thelbin e tij”, ka
shkruar ai.
Në fund, Gruda ka ritheksuar
se nuk do të tërhiqet nga
qëndrimi i tij dhe se synimi i
ligjit, sipas tij, është të
kontribuojë në krijimin e një
drejtësie të pavarur që mbron
luftën çlirimtare të Kosovës.
“Çdo hap i mëtejshëm duhet të
na afrojë drejt një drejtësie të
pavarur që e mbron luftën tonë
të drejtë çlirimtare, jo të na
largojë prej saj”, ka shkruar
Gruda.

PRISHTINË, 23 TETOR - Me ftesë të
homologut të saj hungarez,
presidentit Andras Baka,
presidentja e Republikës së
Kosovës, Justina Shiroka-Pula,
ka udhëtuar drejt Budapestit,
ku do të marrë pjesë në
ceremoninë shtetërore me
rastin e 70-vjetorit të
Revolucionit Hungarez të vitit
1956.

Gjatë vizitës në Budapest,
presidentja Shiroka-Pula do të
zhvillojë edhe një takim
bilateral me presidentin
hungarez, Andras Baka.
Në ceremoninë përkujtimore,
e cila shënon një nga
momentet më të rëndësishme
të historisë moderne të
Hungarisë dhe përpjekjet e
popullit hungarez për liri e

pavarësi, presidentja Shiroka-
Pula do të jetë në mesin e afro
100 liderëve dhe
përfaqësuesve politikë nga
vende të ndryshme të botës.
Në kuadër të agjendës së saj në
Hungari, presidentja Shiroka-
Pula do të takohet edhe me
përfaqësues të mërgatës
shqiptare që jetojnë dhe
veprojnë në këtë shtet.

Presidentja Shiroka-Pula merr pjesë në ceremoninë e 70-vjetorit të Revolucionit Hungarez

PRISHTINË, 23 TETOR - Ish-
presidentja e Kosovës, Vjosa
Osmani, ka deklaruar se
mungesa e komunikimit të
drejtpërdrejtë me nivelet më të
larta të administratës së
presidentit amerikan, Donald
Trump, përbën rrezik serioz
për sigurinë kombëtare dhe
interesat strategjike të Kosovës.
Osmani ka theksuar se

marrëdhënia me Shtetet e
Bashkuara të Amerikës nuk
është çështje protokolli, por e
sigurisë kombëtare. “Mungesa
e komunikimit të
drejtpërdrejtë, përmbajtjesor
dhe strategjik me nivelet më të
larta të Administratës Trump:
presidentin Trump, sekretarin
Rubio dhe kabinetin politik të
presidentit, përbën një rrezik

serioz për sigurinë tonë
kombëtare dhe interesat tona
strategjike”, ka deklaruar
Osmani.
Ajo ka vlerësuar se mungesa e
këtij komunikimi i krijon
Serbisë më shumë hapësirë
për të përhapur, siç është
shprehur ajo, narrativa të
rreme kundër Kosovës.
Osmani ka theksuar se Kosova

nuk mund ta trajtojë si çështje
dytësore marrëdhënien me
aleatin e saj strategjik. “Pa një
partneritet të fortë politik me
Shtetet e Bashkuara të
Amerikës, as integrimi ynë
euroatlantik, as mbrojtja e së
vërtetës historike për luftën
çlirimtare, as mbrojtja e
sovranitetit dhe shtetësisë
sonë nuk mund të garantohen

me sigurinë dhe
qëndrueshmërinë që kërkojnë
interesat tona kombëtare”, ka
shkruar Osmani.

Osmani: Mungesa e komunikimit me Trumpin rrezikon sigurinë kombëtare

GJAKOVË, 23 TETOR - Në
organizim të Sindikatës së
Policisë së Kosovës, në
palestrën sportive “Shani
Nushi” në Gjakovë, janë
nderuar 26 pjesëtarët e Policisë
së Kosovës të rënë në krye të
detyrës, në kuadër të një
aktiviteti përkujtimor sportiv.
Krahas zyrtarëve të lartë
policorë, në këtë aktivitet ka
marrë pjesë edhe
zëvendësministri i Punëve të
Brendshme, Enver Dugolli.
Gjatë fjalës së tij, ai ka shprehur
mirënjohjen e thellë për punën
dhe sakrificën e policëve të
rënë, si dhe për familjarët e tyre.
“Sakrifica e tyre na përkujton se
shërbimi në Policinë e Kosovës
nuk është thjesht vetëm një
profesion, por është një mision
në shërbim të ligjit, të rendit, të
sigurisë publike dhe të jetës së
qytetarëve. Prandaj, lojërat

tradicionale të Policisë së
Kosovës janë një shprehje
respekti, mirënjohjeje dhe
kulture institucionale për ata që
dhanë jetën në shërbim të
vendit dhe qytetarëve të
Republikës sonë”, ka thënë
Dugolli.
Në emër të Sindikatës së
Policisë së Kosovës, pjesëtarëve
të policisë dhe garuesve u është
drejtuar kryetari i sindikatës,
Avdi Hoti. “Të dashur kolegë,
uniforma që mbani sot nuk
është vetëm uniformë, ajo
përfaqëson përgjegjësi,
sakrificë, guxim dhe besim.
Prandaj, ta mbani me krenari
dhe dinjitet, sepse para nesh e
mbajtën ata që sot nuk janë në
jetë dhe dhanë jetën për
Kosovën. Çdo garë dhe çdo
duartrokitje sot duhet të jetë një
shenjë respekti për kolegët tanë
që sakrifikuan jetën e tyre për

Kosovën”, ka thënë Hoti.
Ndërsa nënkoloneli Arbresh
Ajvazi, drejtor i Departamentit
të Rendit Publik, ka theksuar se
organizime të tilla dëshmojnë
rëndësinë e kujtesës
institucionale dhe solidaritetit.
“Organizime të tilla dëshmojnë

se kujtesa institucionale,
solidariteti dhe respekti për ata
që e dhanë jetën në shërbim të
vendit dhe qytetarëve janë vlera
që duhet t’i ruajmë dhe t’i
përcjellim brez pas brezi”, ka
thënë Ajvazi.
Në anën tjetër, zëdhënësi i

Policisë së Kosovës, Baki Kelani,
ka thënë se 26 pjesëtarët e rënë
do të mbeten gjithmonë në
kujtesën e institucionit.
“Nderimi dhe përkujtimi i
shëmbëlltyrës së 26 heronjve të
Kosovës, të cilët nuk e kursyen
jetën e tyre në mbrojtje të vendit
dhe qytetarëve të saj, do të jenë
çdo herë në zemrat dhe
mendjet tona”, ka thënë Kelani.
Në fillim të garës tradicionale
përkujtimore, topin në
mesfushë e ka prekur djali i
heroit të Kosovës, Afrim
Bunjaku. Sipas zëdhënësit të
Policisë së Kosovës, në kuadër të
këtij aktiviteti tradicional,
përveç garave të futbollit,
Sindikata e Policisë së Kosovës
ka organizuar gara edhe në
volejboll, shah dhe qitje me
armë. Kupa e këtyre garave i
kushtohet heroit të Kosovës,
Afrim Bunjaku.

Policia e Kosovës nderon 26 pjesëtarët e rënë në krye të detyrës

Faton DËRMAKU

PRISHTINË, 23 TETOR - Deputetët
opozitarë në Komisionin për
Legjislacion kanë shprehur
kundërshtime ndaj Projektligjit
për Byronë Shtetërore për
Verifikimin dhe Konfiskimin e
Pasurisë së Pajustifikueshme,
duke ngritur shqetësime për
përmbajtjen e tij dhe mënyrën e
zbatimit.
Deputetja e Lidhjes Demokratike
të Kosovës (LDK), Doarsa Kica-
Xhelili, ka thënë se nuk sheh arsye
për nguti në shqyrtimin e një ligji
kaq të rëndësishëm. Ndërsa
deputeti i Aleancës, Besnik Tahiri,
ka vlerësuar se disa nga dispozitat
mund të çojnë në atë që ai e ka
cilësuar si “persekutim”, e jo
hetim.
Në anën tjetër, përfaqësuesit e
Lëvizjes Vetëvendosje (LV) kanë
mbrojtur procesin e shqyrtimit të
projektligjit, duke thënë se janë
respektuar afatet dhe se
komentet e pranuara janë trajtuar
gjatë përgatitjes së tij.
Kica-Xhelili ka kërkuar që
deputetët t’i kenë parasysh
çështjet që, sipas saj, ende nuk
janë zgjidhur para se të vendosin
për projektligjin. “Dua që ta keni
parasysh që nëse sot vendosni ta
votoni ose jo këtë projektligj, t’i
keni parasysh këto çështje.
Çështja e parë është çështja e
drejtorit, përzgjedhjes së drejtorit
të byrosë, dhe nuk ka ndryshuar
mënyra e votimit të drejtorit.
Drejtori vazhdon të zgjedhet me
shumicën e thjeshtë të
deputetëve që vetëm marrin
pjesë në votim. Kjo nënkupton
që me 61 deputetë prezent, do të
mjaftojnë 31 vota që të zgjedhet
drejtori i byrosë. Çështja e dytë
është që, pavarësisht që kërkohet
specializimi i gjyqtarëve të

shkallës së parë, shkalla e dytë,
pra e Apelit që duhet të vërtetojë
bazueshmërinë ose jo të kërkesës
së shkallës së parë, nuk kërkohet
specializimi edhe i atyre. Pra,
shkalla e dytë, e cila duhet ta
rrëzojë ose jo vendimin e shkallës
së parë, për të njëjtën nuk
kërkohet specializimi për
çështjen e byrosë, sikurse
kërkohet për gjyqtarët e shkallës
së parë. Çështja tjetër është që ne
insistuam që përvoja e punës së
personave që do të zgjedhen
anëtarë të byrosë të jetë së paku 7
vjet punë profesionale. Ministria
tha që do ta shqyrtonte dhe të
mërkurën u dakorduam që do të
ishte 7, por sot në anën tjetër na u
tha që mendojmë ta rikthejmë në
5 vjet. Unë sot nuk i kam
përfaqësuesit e ministrisë, por do
të ishte skandaloze që të
konsiderohej që është shumë
përvojë pune profesionale 5 vite
për anëtarë të byrosë”, ka thënë
ajo.
Kryetari i Komisionit për
Legjislacion, Vigan Qorrolli, ka
deklaruar se shqyrtimi i
projektligjit është zhvilluar në
përputhje me afatet dhe se
vërejtjet e paraqitura nga
deputetët, Gjykata Supreme dhe

shoqëria civile janë trajtuar gjatë
punës së grupit punues. “E para,
punës është që ky kusht i
domosdoshëm është afati mes dy
leximeve që është i përmbushur
dhe është 15-ditëshi për të cilin e
ka kaluar, dhe ne kemi ftuar
vijimësisht dhe me një lloj
kolegialiteti. Planifikimi ka qenë
për ditën e mërkurë që të kryhet i
gjithë drafti, dhe në këtë rast edhe
grupi punues ta përfundojë
punën në ditën e parë. Nuk kemi
arritur deri në përfundim të orarit
të punës, dhe e kemi planifikuar
që sot ta vazhdojmë pjesën e
mbetur. Kemi kryer edhe pjesën e
parë të paradites, dhe besoj që
vërejtjet cilat janë dhënë janë të
gjitha të adresuara. Një pjesë e
tyre, qoftë nga propozuesi në këtë
rast i amandamenteve, deputeti i
Partisë Demokratike, por edhe
përfaqësuesit e Gjykatës
Supreme, në këtë rast edhe
përfaqësuesit e shoqërisë civile,
janë trajtuar një për një dhe
presje për presje. Dhe ky është
serioziteti më i madh i
mundshëm që janë trajtuar. Nuk
janë neglizhuar asnjë koment,
nuk janë neglizhuar asnjë
vërejtje, asnjë sugjerim, dhe asnjë
amandament”, ka thënë Qorrolli.

Ai ka folur edhe për raportin mes
konfiskimit civil dhe atij penal,
duke iu referuar qëndrimeve të
Komisionit të Venecias. “Ne
përfillshëm dhe me kujdes të
jashtëzakonshëm i kemi shkuar
nen për nen ligjit, në kuptimin ku
aty nuk ka pasur, sepse ligji i
përmban gjithsej nenet dhe ne
jemi marrë me pjesën kryesore
ose materiale të çështjes. Dhe siç
kemi treguar konsensualisht, ne e
kemi pranuar edhe amandament
të paraqitur edhe nga shoqëria
civile, sepse ka qenë ndërhyrja e
drejtë dhe ligji i plotëson të gjitha
standardet. Në anën tjetër, sa i
takon raportit mes konfiskimit
civil dhe atij penal, më lejoni ta
sqaroj që këtë në opinionin e
Venecias, vetë komisioni. E ka
trajtuar këtë çështje që nuk mund
të ndërlidhen raporti mes
konfiskimit civil dhe penal. Të
dhënat të cilat përdoren gjatë
procedurës së në byro, të cilat
delegohen në Gjykatën
kompetente për t’u trajtuar në
konfiskim civil, ato të dhëna
mund të ringriten ose të
ripërdoren në raste kur gjykata
ose prokurori, sipas detyrës
zyrtare, mund të ngritë hetime.
Këtë Venecia e ka thënë
qartësisht. Të dhënat të cilat
përdoren në konfiskim civil nuk
mund të përdoren në procedurë
penale. Dhe më shumë se sa
kaq, madje, madje nëse zonja
Kica është shumë më e
drejtpërdrejtë se ç’ishte, kjo tha
që është në rregull me një pjesë
të deklarimit të saj”, ka thënë
Qorrolli.
Ndërsa deputeti i Aleancës,
Besnik Tahiri, ka shprehur
shqetësimin se verifikimi i
pasurisë mund të vazhdojë
edhe pasi një zyrtar të mos e
ushtrojë më funksionin publik,
duke e cilësuar këtë si rrezik për

ndërhyrje në jetën private.
Në anën tjetër, deputeti i LV-së,
Adnan Rrustemi, ka mbrojtur
projektligjin, duke thënë se ai
është shqyrtuar në shumë
nivele dhe se versioni aktual
nuk ka ndryshime thelbësore
nga ai që është votuar më herët.
Edhe deputetja e PDK-së, Blerta
Deliu, ka kritikuar mënyrën se
si po përshpejtohet shqyrtimi i
projektligjit. “Mënyra se si ju e
keni trajtuar byronë, e cila në
fakt nuk konfiskon pasuri,
gjykata e konfiskon pasurinë.
Keq është nisur kryetar, orma se
si byroja për konfiskim të
pasurisë së pajustifikueshme
po trajtohet me këtë
emergjencë”, ka thënë Deliu.

Komisioni miraton
propozimet për
Byronë me 6 vota
për, rrëzohet
amendamenti i
Grudës

Me gjashtë vota për, tri kundër
dhe asnjë abstenim, Komisioni
për Legjislacion, Mandate,
Imunitete, Rregulloren e
Kuvendit dhe Mbikëqyrjen e
Agjencisë për Parandalimin e
Korrupsionit ka miratuar
propozimet e grupit punues për
Projektligjin për Byronë
Shtetërore për Verifikimin dhe
Konfiskimin e Pasurisë së
Pajustifikueshme. Komisioni nuk
e ka miratuar amendamentin e
propozuar nga deputeti i PDK-
së, Përparim Gruda. Me këtë
votim, komisioni ka miratuar
propozimet e grupit punues
lidhur me projektligjin, i cili
synon krijimin e një mekanizmi
për verifikimin dhe konfiskimin
e pasurisë së pajustifikueshme.

OPOZITA KUNDËRSHTON PROJEKTLIGJIN 
PËR BYRONË, LV-ja MBRON 
PROCESIN E SHQYRTIMIT

Anëtari i Kryesisë së
Aleancës, Daut Haradinaj u
ka bërë thirrje shqiptarëve të
Luginës së Preshevës që të
dielën të marrin pjesë në
zgjedhjet në Serbi dhe të
votojnë për kandidatët
shqiptarë.
Përmes një apeli drejtuar
qytetarëve të Luginës,

Haradinaj e ka cilësuar këtë
një mundësi historike për
përfaqësimin e shqiptarëve
në Parlamentin e Serbisë. “Të
nderuar qytetarë të Luginës
së Preshevës, vëllezërit tanë,
të dielën e keni një rast
historik që të përfaqësoheni
në Parlamentin e Serbisë.
Shfrytëzojeni rastin dhe

përfaqësojeni shqiptarinë në
atë parlament me deputetë
që ju përfaqësojnë juve”, ka
deklaruar Haradinaj.
Ai ka theksuar se bashkimi i
shqiptarëve duhet të
vazhdojë edhe ditën e
votimit, duke u bërë thirrje të
gjithë qytetarëve që kanë të
drejtë vote ta shfrytëzojnë

këtë mundësi. “Është një rast
historik, jeni bërë bashkë,
por bashkë duhet të jeni
edhe në vendvotim. Pra,
kushdo që ka të drejtë vote,
ta shfrytëzojë këtë rast dhe të
ngrihet zëri juaj aty ku është
vendi. Të dielën, i madh e i
vogël, shkoni me votuar”, ka
apeluar Haradinaj.

Haradinaj: I madh e i vogël, dilni në zgjedhjet në Serbi për t’i votuar kandidatët shqiptarë

ZAGREB, 23 TETOR - Forca e
Sigurisë së Kosovës (FSK) ka
marrë pjesë për herë të parë
në trajnimin për zhvillimin e
liderëve të rinj ushtarakë, të
organizuar në Qendrën
“Marko Babiq” të Ushtrisë
Kroate. Lajmin e ka bërë me
dije ministri i Mbrojtjes, Ejup
Maqedonci, i cili ka njoftuar
se trajnimi është përmbyllur
me një marshim taktik prej 88

kilometrash, nga Udbina deri
te Kalaja e Kninit.
Gjatë këtij trajnimi, pjesëtarët
e FSK-së janë stërvitur së
bashku me kolegë nga
Kroacia, Sllovenia, Shqipëria,
Maqedonia e Veriut dhe Mali i
Zi.
Maqedonci e ka vlerësuar
këtë përvojë si të
rëndësishme për zhvillimin e
kuadrove ushtarake dhe

forcimin e bashkëpunimit
ndërmjet Kosovës dhe
Kroacisë. “Kjo përvojë
avancon aftësitë e kuadrove
tona dhe forcon
bashkëpunimin ushtarak
ndërmjet Kosovës dhe
Kroacisë”, ka shkruar
Maqedonci, duke falënderuar
homologun e tij kroat, Ivan
Anushiq dhe Ushtrinë Kroate
për bashkëpunimin.

FSK-ja stërvitet së bashku me ushtarët e Kroacisë, Sllovenisë, Shqipërisë, Maqedonisë së Veriut dhe Malit të Zi

515 USHTARË TË RINJ I SHTOHEN KOSOVËS 
PRISHTINË, 23 TETOR - Në
kazermën “Adem Jashari” në
Prishtinë është mbajtur
ceremonia e diplomimit të
rekrutëve të rinj të Forcës së
Sigurisë së Kosovës (FSK).
Kryeministri Albin Kurti në
ceremoninë e betimit të 515
ushtarë të rinj të FSK-së, e ka
cilësuar gjeneratën më të madhe
që ka pasur ndonjëherë ushtria e
Kosovës. “515 qytetarë të
Republikës që kanë zgjedhur t’i
shërbejnë atdheut. 515 pushkë
më shumë për sigurinë e vendit.
515 garantues të rinj të lirisë dhe
të paqes”, ka thënë Kurti në fillim
të fjalimit të tij.
Ai u është drejtuar rekrutëve të
rinj duke theksuar se rrugëtimin
e tyre po e nisin duke pasur
parasysh sakrificën e brezave të
mëparshëm për lirinë e vendit.
“Të dashur ushtarë, rrugëtimin
tuaj sot e filloni duke e ditur
thellë në qenien tuaj që liria jonë
është rezultat i përpjekjeve të
shumë brezave, i atyre që dhanë
gjithçka nga vetja e tyre për
vendin tonë”, ka thënë Kurti.

Kreu i qeverisë ka theksuar se
Ushtria Çlirimtare e Kosovës
(UÇK) mbetet simbol i
vendosmërisë së popullit për liri
dhe kundërshtim të robërisë.
“UÇK-ja ishte dhe mbetet simbol
i vendosmërisë së popullit tonë

për të mos u nënshtruar, për të
mos u pajtuar me robërinë.
Flijimi i dëshmorëve e martirëve
të kombit na obligon që ta
ruajmë të vërtetën historike, ta
nderojmë luftën e drejtë
çlirimtare e të krenohemi me të

kudo që jemi e ngado që
shkojmë”, është shprehur Kurti.
Ai ka përmendur edhe rajone të
ndryshme të Kosovës, duke
thënë se secila prej tyre ruan
kujtime të rezistencës dhe
përpjekjeve për liri. “Nga malet e

Drenicës, te Kullat e Dukagjinit,
nga Drini i Bardhë te Ibri e
Sitnica, nga Llapi e Gollaku te
Anamorava e Karadaku – çdo
krahinë e rajon, qytet e fshat,
kodër e luginë, ruan kujtime të
rezistencës dhe kryengritjes, të
përpjekjeve për liri dhe të
dashurisë për atdheun”, ka thënë
ai.
Sipas Kurtit, liria e Kosovës është
rezultat i sakrificave ndër breza
dhe përbën një përgjegjësi që
trashëgohet. “Në këtë tokë, liria
është histori familjesh, sakrificë
brezash dhe përgjegjësi që
trashëgohet”, ka theksuar
kryeministri.
Kurti ka vlerësuar se ushtria
është një nga shtyllat kryesore të
shtetit dhe se zhvillimi i saj është
obligim institucional për
garantimin e sigurisë së
qytetarëve, mbrojtjen e
sovranitetit dhe integritetit
territorial të vendit, në përputhje
me mandatin kushtetues dhe
ligjor. Gjatë fjalimit, ai është
zotuar gjithashtu për investime
mbi 1 miliard euro në ushtri.

TIRANA DHE PRISHTINA SYNOJNË THELLIMIN E
BASHKËPUNIMIT PËR RUAJTJEN E ARKIVAVE HISTORIKE

PRISHTINË, 23 TETOR -
Bashkëpunimi ndërmjet
Shqipërisë dhe Kosovës në
fushën e arkivave, digjitalizimi i
dokumenteve historike dhe
organizimi i aktiviteteve të
përbashkëta kulturore kanë
qenë në fokus të një takimi të
zhvilluar në Prishtinë.
Drejtori i Përgjithshëm i
Arkivave të Shqipërisë, Auron
Rrokaj, është takuar me
kryetarin e Komunës së
Prishtinës, Përparim Rama, në
prani të ambasadorit të
Shqipërisë në Kosovë, Petrit
Malaj. Sipas njoftimit të

Ambasadës së Shqipërisë në
Kosovë, takimi ka pasur për
qëllim forcimin e
bashkëpunimit ndërinsti-
tucional ndërmjet Tiranës dhe
Prishtinës, veçanërisht në
ruajtjen dhe promovimin e
trashëgimisë historike e
kulturore.
Gjatë takimit është theksuar
rëndësia e shkëmbimit të
përvojave, digjitalizimit dhe
restaurimit të dokumenteve
arkivore, si dhe organizimit të
aktiviteteve të përbashkëta
kulturore. Ambasada ka
vlerësuar se arkivat

përfaqësojnë një pjesë të
rëndësishme të kujtesës
kombëtare, pasi dokumentojnë
zhvillimet historike dhe lidhin
brezat me trashëgiminë e
përbashkët.
Po ashtu, është theksuar se
afrimi i institucioneve të
Shqipërisë dhe Kosovës krijon
mundësi të reja për ruajtjen e
dokumenteve historike dhe
promovimin e identitetit
kulturor. Në njoftim nuk janë
dhënë hollësi për ndonjë
marrëveshje konkrete apo afate
për zbatimin e nismave të
diskutuara.

PRISHTINË, 23 TETOR - Aleanca
Kosovare e Bizneseve (AKB) ka
ngritur shqetësimin për
situatën në fabrikën “Vita”, ku
rreth 500 vende pune të
përhershme rrezikojnë të
humbin për shkak të
vendimeve të Ministrisë së
Bujqësisë dhe Agjencisë së
Ushqimit dhe Veterinarisë së
Kosovës (AVUK). Në reagimin e
saj, AKB-ja ka kundërshtuar

ndalimin e përdorimit të vajit
të palmës nga prodhuesit
vendorë në nënproduktet e
qumështit, ndërsa, sipas saj,
produkteve të importuara u
lejohet përdorimi i tij. “Është e
papranueshme që prodhuesve
vendorë t’u ndalohet
përdorimi i vajit të palmës në
nënproduktet e qumështit,
ndërsa produkteve të
importuara t’u lejohet kjo! Pse

dy standarde për të njëjtin
treg? Pse prodhuesi vendor
penalizohet, ndërsa importi
favorizohet? AKB kërkon nga
Ministria e Bujqësisë dhe
AVUK-u reagim të
menjëhershëm, trajtim të
barabartë dhe zgjidhje
urgjente, për të mos lejuar që
vendimet institucionale të
rrezikojnë qindra vende pune
dhe prodhimin vendor”, është

thënë në reagimin e AKB-së.
Sipas kësaj organizate, siguria
ushqimore duhet të zbatohet
në mënyrë të barabartë për të
gjitha produktet, si për ato
vendore, ashtu edhe për ato të
importuara.
AKB-ja ka paralajmëruar
gjithashtu se fabrika “Vita”
rrezikon të zhvendoset në
vende të tjera të rajonit dhe më
tej, në Turqi. “Kjo fabrikë

rrezikon të ikë në dy vende të
tjera në Ballkanin Perëndimor
dhe më tej, në Turqi”, është
thënë në reagimin e AKB-së.

AKB-ja paralajmëron: 500 vende pune në rrezik në fabrikën “Vita”

PRISHTINË, 23 TETOR - Kosova ka
shënuar deficit tregtar prej 534
milionë eurosh në shtator 2026,
krahasuar me 520.5 milionë
euro në të njëjtën periudhë të
vitit 2025, që paraqet një rritje
prej 2.6 për qind, ka njoftuar
Agjencia e Statistikave të
Kosovës (ASK). Në raportin më
të fundit mbi rrjedhat e eksportit
dhe importit për shtatorin e vitit
2026, ASK-ja ka bërë të ditur se
eksporti i mallrave mbulon
importin me 17 për qind.
Eksporti i mallrave në shtator
2026 ka arritur vlerën prej 109.4
milionë eurosh, ndërsa importi
ka kapur shifrën prej 643.4
milionë eurosh. Krahasuar me të
njëjtën periudhë të vitit 2025,
eksportet janë rritur për 27.5 për
qind, ndërsa importet për 6.1
për qind.

Eksportet sipas grupeve
kryesore

Sipas të dhënave të ASK-së,
metalet bazë dhe artikujt prej
tyre përbëjnë 24.3 për qind të
eksporteve, produktet minerale

17.1 për qind, plastika, goma
dhe artikujt prej tyre 10.3 për
qind, ushqimet e përgatitura,
pijet dhe duhani 10.1 për qind,
ndërsa artikujt e ndryshëm të
prodhuar 6.9 për qind.

Importet sipas grupeve
kryesore

Në strukturën e importeve,
produktet minerale përbëjnë
19.8 për qind, ushqimet e
përgatitura, pijet dhe duhani
11.8 për qind, mjetet e
transportit 11.2 për qind,
makineritë dhe pajisjet
mekanike e elektrike 11.1 për
qind, ndërsa metalet bazë dhe
artikujt prej tyre 10.1 për qind.

Tregtia me Bashkimin
Evropian

Eksportet e Kosovës drejt
vendeve të Bashkimit Evropian
kanë arritur në 34.2 milionë
euro, ose rreth 31.3 për qind të
eksporteve të përgjithshme,
duke shënuar rritje prej 22.1 për

qind. Partnerët kryesorë për
eksport kanë qenë Gjermania
me 9.8 për qind, Holanda me 2.7
për qind dhe Bullgaria me 2.3
për qind.
Ndërkaq, importet nga vendet e
BE-së kanë arritur në rreth 281
milionë euro, ose 43.7 për qind
të importeve të përgjithshme,
me rritje prej 12.7 për qind.
Pjesëmarrjen më të madhe në
importe e kanë pasur Gjermania
me 12.5 për qind, Greqia me 6.5
për qind dhe Italia me 4.4 për
qind.

Tregtia me vendet e
CEFTA-s

Eksportet e Kosovës drejt
vendeve të CEFTA-s kanë
arritur në 55.6 milionë euro,
ose 50.8 për qind të eksporteve
të përgjithshme, duke shënuar
rritje prej 36.8 për qind.
Partnerët kryesorë kanë qenë
Shqipëria me 25.3 për qind,
Maqedonia e Veriut me 13.9 për
qind, Mali i Zi me 5 për qind

dhe Serbia me 4.5 për qind.
Importet nga vendet e CEFTA-s
kanë arritur në 86.7 milionë
euro, ose 13.5 për qind të
importeve të përgjithshme,
duke shënuar rënie prej 1.2 për
qind. Pjesëmarrjen më të
madhe në importe e kanë pasur
Maqedonia e Veriut me 6.2 për
qind, Shqipëria me 3 për qind
dhe Serbia me 3 për qind.

Tregtia me vendet e
tjera

Eksportet e Kosovës drejt
vendeve të tjera kanë arritur në
19.6 milionë euro, ose 17.9 për
qind të eksporteve të
përgjithshme. Partnerët
kryesorë në këtë grup kanë
qenë Zvicra me 8 për qind dhe
Turqia me 3.6 për qind. Ndërsa
importet nga vendet e tjera
kanë arritur në 275.7 milionë
euro, ose 42.8 për qind të
importeve të përgjithshme. Në
këtë grup, Kina ka pasur
pjesëmarrje prej 15.2 për qind,
ndërsa Turqia prej 10.5 për
qind.

KOSOVA SHËNON DEFICIT TREGTAR PREJ
534 MILIONË EUROSH NË SHTATOR

PRISHTINË, 23 TETOR - Auditorja e
Përgjithshme e Zyrës Kombëtare
të Auditimit (ZKA), Vlora Spanca,
ka prezantuar Raportin Vjetor të
Auditimit të Buxhetit të
Republikës së Kosovës për vitin
2025, duke evidentuar
përmirësime në cilësinë e
raportimit financiar, por edhe
mangësi në klasifikimin e
shpenzimeve, menaxhimin e
pasurive dhe raportimin e
detyrimeve financiare të
institucioneve publike.
Gjatë prezantimit të raportit,
Spanca ka bërë të ditur se ZKA-ja
ka dhënë opinion të kualifikuar
për raportin financiar të
Qeverisë, duke identifikuar pesë
çështje kryesore që kanë ndikuar
në këtë opinion.
Sipas saj, raportimi financiar ka
shënuar përmirësime ndër vite
dhe është në përputhje me
standardet dhe kornizën
përkatëse ligjore. Megjithatë, ajo
ka theksuar se mbeten fusha që
kërkojnë ndërhyrje dhe forcim të
kontrolleve të brendshme. Një

nga çështjet kryesore të
evidentuara në raport është
klasifikimi joadekuat i
shpenzimeve, i cili ka shkaktuar
probleme në raportimin e
transaksioneve dhe pasqyrimin e
saktë të gjendjes financiare të
institucioneve publike.
Sipas Spancës, një pjesë e këtyre
mangësive lidhet me pagesat e
realizuara në bazë të vendimeve
gjyqësore, përfshirë detyrimet që
burojnë nga kontratat kolektive
në nivel komunal. “Çështjet
kryesore që kanë ndikuar në
opinionin e auditimit lidhen me
klasifikimin joadekuat të
shpenzimeve, në vlerë prej 77.4
milionë eurosh. Kjo ka ndodhur
si rezultat i pagesave të bëra me
vendime gjyqësore, në vlerë prej

58 milionë eurosh, nga kategori
joadekuate buxhetore, kryesisht
për qëllime të përmbushjes së
detyrimeve nga kontratat
kolektive në nivel të komunave.
Përkundër faktit se Ministria e
Financave ka mundësuar
planifikimin e mjeteve në
kategorinë rezervë për të
shmangur klasifikimin
joadekuat, kjo nuk është
respektuar nga komunat”, ka
thënë ajo.
Spanca ka theksuar se janë
evidentuar edhe raste të tjera të
keqklasifikimit, të lidhura me
planifikimin joadekuat të
buxhetit dhe veprimet e vetë
organizatave buxhetore.
“Keqklasifikimi tjetër ka
ndodhur si pasojë e buxhetimit
joadekuat, në vlerë prej 4.5
milionë eurosh, si dhe
keqklasifikimi i ndikuar nga vetë
organizatat buxhetore, në vlerë
prej 40.4 milionë eurosh.
Çështjet e tjera që kanë ndikuar
në kualifikimin e opinionit janë
mbivlerësimi i pasurive në vlerë

prej 33.5 milionë eurosh,
nënvlerësimi i llogarive të
arkëtueshme në vlerë prej 4.4
milionë eurosh, mbivlerësimi i
detyrimeve të papaguara në
vlerë prej 2.8 milionë eurosh dhe
mbivlerësimi i detyrimeve
kontingjente në vlerë prej afro 30
milionë eurosh”, ka thënë
Spanca.
Ajo ka vlerësuar se këto mangësi
dëshmojnë nevojën për
përmirësimin e kontrolleve të
brendshme në organizatat
buxhetore, me qëllim të rritjes së
saktësisë dhe besueshmërisë së
raportimit financiar. Duke folur
për treguesit kryesorë fiskalë,
Spanca ka bërë të ditur se deficiti
buxhetor gjatë vitit 2025 ka qenë
brenda kufijve të përcaktuar me
ligj.
Sipas raportit, deficiti i
përgjithshëm i planifikuar ishte
224 milionë euro, apo 2 për qind
e Bruto Produktit Vendor (BPV),
ndërsa pas realizimit
përfundimtar të buxhetit rezultoi
dukshëm më i ulët. “Sa i përket

deficitit buxhetor, gjatë vitit 2025
ai ishte brenda limiteve të
përcaktuara ligjore. Deficiti i
përgjithshëm i planifikuar ishte
224 milionë euro, ose 2 për qind
e BPV-së, ndërsa sipas realizimit
final të buxhetit, deficiti ishte
rreth 7.8 milionë euro, ose 0.07
për qind e BPV-së”, ka thënë
Spanca.
Ajo ka bërë me dije se borxhi i
përgjithshëm shtetëror në fund
të vitit 2025 ka arritur në mbi 1.8
miliardë euro, duke shënuar
rritje krahasuar me vitin
paraprak. “Borxhi i përgjithshëm
shtetëror në fund të vitit 2025
arriti vlerën prej mbi 1.8 miliardë
eurosh, që krahasuar me vitin
paraprak shënon një rritje prej 80
milionë eurosh, apo 4.6 për qind.
Borxhi i jashtëm është 856
milionë euro, kurse ai i
brendshëm është 961 milionë
euro”, ka thënë auditorja e
përgjithshme. Sipas saj, në raport
me BPV-në, borxhi shtetëror
vazhdon të jetë në nivel
relativisht të ulët.

SPANCA PREZANTON RAPORTIN E AUDITIMIT PËR VITIN
2025: BORXHI SHTETËROR KALON 1.8 MILIARDË EURO

“Republika” e Platonit është një
nga tekstet themelore të
filozofisë dhe mendimit politik
perëndimor. E shkruar në
formën e një dialogu të gjallë
mes Sokratit dhe, ndër të tjerë,
vëllezërve të Platonit, vepra
ofron një shqyrtim të gjerë të
konceptit të “drejtësisë” dhe të
mënyrës se si ajo mund të
arrihet, ose të mos arrihet,
përmes politikës.
Në pjesën më të madhe të librit,
Platoni paraqet argumentet
filozofike në mbështetje të
formës më të lartë të qeverisjes:
aristokracisë së drejtuar nga
filozofë të mençur dhe të
virtytshëm. Nëse një shtet i tillë
“ideal” mund të ekzistojë
ndonjëherë në praktikë, kjo
mbetet një pyetje e hapur.

Cilat janë 5 format e 
qeverisjes sipas Platonit?

“Republika” nuk ishte menduar
si një shqyrtim historik i
formave ekzistuese të
qeverisjes, por si një diskutim
filozofik mbi përparësitë dhe
mangësitë e regjimeve të
ndryshme politike hipotetike.
“Për Platonin, qëllimi i
qeverisjes është të nxisë
përsosmërinë njerëzore dhe të
zhvillojë virtytin njerëzor”, thotë
Mark Blitz, profesor i filozofisë
politike në Claremont McKenna
College, në Kaliforni.
“Në fund të fundit, për Platonin,
forma ‘më e mirë’ e qeverisjes
rezulton të jetë sundimi i
filozofëve. Por pyetjet themelore
të ‘Republikës’ janë: Çfarë është
drejtësia? Dhe cilët janë kufijtë e
drejtësisë në politikë?”
Këto kufizime shfaqen qartë në
Librin VIII të “Republikës”, ku
Sokrati diskuton format më të
ulëta të qeverisjes, të renditura
sipas një shkalle zbritëse:
timokracia, oligarkia,
demokracia dhe tirania.

Aristokracia

Në greqisht, fjala “aristokraci”
do të thotë fjalë për fjalë:
“sundimi i më të mirëve”.
Për Platonin, aristokracia nuk
ishte një shoqëri e qeverisur nga
një klasë elitare e pasur apo nga
fisnikët, siç mund ta kuptojmë
sot, por një shoqëri e drejtuar
nga qytetarët e saj më të shquar.
Sokrati i përshkruan këta
sundimtarë si “filozofët më të
mirë dhe luftëtarët më trima”, të
cilët i përkushtohen së mirës së
përbashkët. “‘Filozofia’ në

Greqinë e Lashtë nuk ishte
disiplina e ngushtë akademike
që ne e konsiderojmë sot”, thotë
Blitz. “Filozofia nënkuptonte
studimin e plotë të çështjeve
njerëzore, përfshirë
matematikën, shkencat
natyrore dhe politikën.”
Filozofët-sundimtarë të shtetit
ideal të Platonit do të
përzgjidheshin që në fëmijëri,
në bazë të karakterit të tyre
moral dhe aftësive fizike.
Kandidatët më premtues do të
edukoheshin dhe stërviteshin
për të kuptuar epërsinë e arsyes
dhe rëndësinë e mbajtjes nën
kontroll të pasioneve.
Më të mirët mes këtyre
filozofëve do të qeverisnin së
bashku si mbretër të mençur
dhe dashamirës.
Për të shmangur tundimin dhe
korrupsionin, sundimtarët-
filozofë të Platonit nuk do të
merrnin të ardhura dhe nuk do
të lejoheshin të zotëronin pronë
private. Ata do të ndanin
gjithçka me anëtarët e tjerë të
klasës së rojtarëve të shtetit.
Madje, edhe gratë dhe fëmijët
do të ishin të përbashkët.
Për Platonin, një shoqëri e
qeverisur nga filozofë që
ushtrojnë gjykimin më të lartë
moral, etik dhe politik do t’u
ofronte qytetarëve mundësinë
më të madhe për të përjetuar
drejtësi, lumturi dhe paqe të
vërtetë.
Megjithatë, Platoni duhet ta
ketë kuptuar se një qeverisje e
tillë ishte “në mos krejtësisht e
pamundur, të paktën
jashtëzakonisht pak e
mundshme”, thotë Blitz, autor i
librit “Plato’s Political
Philosophy” (“Filozofia Politike
e Platonit”).
“Atë që Platoni nënkuptonte me
një filozof të vërtetë, ndoshta
mund ta numëroni me gishtat e
të dyja duarve dhe të dyja
këmbëve, po të mendoni sa të
tillë kanë jetuar ndonjëherë! Po
flasim për Aristotelin, Lokun,
Hegelin… Brenda një brezi të
vetëm mund të mos keni asnjë
nga këto figura të
jashtëzakonshme, e jo më disa
prej tyre.”
Pikërisht sepse Platoni e
kuptonte se një aristokraci e
vërtetë filozofike, edhe sikur të
mund të realizohej, do të ishte
jetëshkurtër, ai e përdori Librin
VIII të “Republikës” për të
përshkruar format më të ulëta të
qeverisjes.

Timokracia

Sipas Platonit, secili prej
regjimeve më të ulëta

dominohej nga një lloj i
ndryshëm karakteri njerëzor,
ose nga një e metë e caktuar e
karakterit.
Timokracia është një shoqëri e
qeverisur nga njerëz që e duan
nderin mbi gjithçka tjetër. Blitz
thotë se Sparta e lashtë është një
shembull i dobishëm,
megjithëse jo i përsosur, i
timokracisë.
Ajo ishte një shoqëri “e
përkushtuar ndaj luftës dhe
nderit të luftëtarit”, më shumë
sesa ndaj përsosmërisë së plotë
njerëzore.
Tek “Republika”, kur Sokratit i
kërkohet të përshkruajë
karakterin e njerëzve që
tërhiqen nga timokracia, ai
përgjigjet:
“Ai është dashamirës i pushtetit
dhe i nderit; pretendon të jetë
sundimtar, jo sepse është
gojëtar apo për ndonjë arsye të
ngjashme, por sepse është
ushtar dhe ka kryer vepra
trimërie në luftë; ai është
gjithashtu i dhënë pas
ushtrimeve gjimnastikore dhe
gjuetisë.”
Platoni flet gjerësisht për
“shpirtin” në veprën
“Republika”. Trupi, shpjegon
Platoni, është thjesht një
instrument i shpirtit të
pavdekshëm, i cili mund të
“korruptohet nga veset dhe të
pastrohet përmes virtytit”.
Prandaj, shpirti i një filozofi të
vërtetë udhëhiqet nga arsyeja.
Ndërsa shpirti i njeriut
timokratik udhëhiqet nga “vrulli

shpirtëror” (thumos në
greqisht), të cilin Blitz e
përshkruan si “burimin e
zemërimit, krenarisë dhe
dashurisë për nderin”.
“Nuk ka asgjë ‘të gabuar’ në
dashurinë për nderin”, thotë
Blitz, “por ajo është e
pamjaftueshme. Nuk përbën
përkushtim të plotë ndaj
arsyes”, të cilën Platoni e
konsideron gjendjen më të lartë
të shpirtit. Timokracia,
megjithëse më e ulët se
aristokracia, të paktën është e
orientuar drejt së mirës së
përbashkët. E njëjta gjë nuk
mund të thuhet për regjimin
pasues: oligarkinë.

Oligarkia

Një nga aspektet më të
rrezikshme të timokracisë, sipas
Platonit, ishte shpejtësia me të
cilën ajo mund të shndërrohej
në oligarki. Në oligarki, dashuria
për nderin zëvendësohet nga
një dashuri egoiste dhe e
pangopur për paranë.
Në “Republikën”, Sokrati e
përshkruan oligarkinë si:
“Një qeverisje e mbështetur në
vlerësimin e pasurisë, ku të
pasurit kanë pushtetin dhe të
varfërve u mohohet… [ku] njëri,
duke parë tjetrin të pasurohet,
përpiqet ta rivalizojë, dhe
kështu masa e madhe e
qytetarëve bëhen dashamirës të
parasë… dhe ata bëhen gjithnjë
e më të pasur, ndërsa sa më
shumë mendojnë për të krijuar

pasuri, aq më pak mendojnë për
virtytin… dhe në përpjesëtim
me nderimin që u bëhet
pasurive dhe njerëzve të pasur
në shtet, virtyti dhe njerëzit e
virtytshëm humbasin
vlerësimin.”
Platoni e kuptonte tërheqjen e
parezistueshme të parasë dhe
ndikimin e saj korruptues mbi
sundimtarët. Pikërisht për këtë
arsye, në shoqërinë e tij të
përsosur, mbretërit-filozofë do
të shpërbleheshin vetëm me
ushqim dhe strehim dhe nuk do
të lejoheshin të zotëronin apo të
grumbullonin pasuri.
Kur pasuria dhe prona
vlerësohen mbi gjithçka tjetër,
pushteti përqendrohet në duart
e një pakice të privilegjuar, e cila
nuk do të ndalet para asgjëje për
të fituar edhe më shumë.
Për Platonin, rritja dhe zgjerimi
ekonomik nuk ishin shqetësime
politike të ngjashme me ato që
janë sot në demokracitë
kapitaliste. “Në përgjithësi,
Platoni do ta kishte parë me
dyshim gjithë projektin e rritjes
ekonomike dhe të grumbullimit
të pasurisë nga njerëzit”, thotë
Blitz.

Demokracia

Platoni nuk i lartësonte “lirinë”,
“të drejtat e lirisë” dhe
“barazinë” si kushte të
domosdoshme për një shoqëri
të drejtë. Në fakt, kundërshtimi i
tij kryesor ndaj demokracisë
ishte se ajo çonte në një “tepricë

5 FORMAT E QEVERISJES SIPAS PLATONIT.
NGA ARISTOKRACIA, 

TEK OLIGARKIA E TIRANIA 
Zbuloni 5 format e qeverisjes sipas Platonit në veprën “Republika”: aristokracinë, timokracinë, 

oligarkinë, demokracinë dhe tiraninë.



10 E PREMTE, 23 TETOR 2026 GLOB

lirie”.
Për Platonin, një nga sfidat e
gjendjes njerëzore ishte të
zgjidhte mes dëshirave “të
domosdoshme” dhe atyre “të
panevojshme”. Në një
aristokraci, kjo nuk përbën
problem, sepse filozofët-
sundimtarë do t’i përdornin
aftësitë e tyre superiore për të
dëshiruar vetëm ato gjëra që i
shërbejnë së mirës së
përbashkët.
Edhe njerëzit e timokracisë dhe
oligarkisë do ta drejtonin
energjinë e tyre drejt disa
dëshirave të caktuara, të cilat,
megjithëse më të ulëta, do t’i
konsideronin “të
domosdoshme”: nderit dhe
pasurisë.
Problemi me një demokraci të

vërtetë, dhe Platoni e njihte mirë
versionin origjinal athinas, me të
gjitha të metat e tij, ishte se
qeverisja funksiononte sipas
tekave të dëshirave individuale,
të cilat në shumë raste ishin “të
panevojshme” dhe në
kundërshtim me të mirën e
përgjithshme. “Në demokraci
ekziston liria, por kjo liri nuk ka
një drejtim të përcaktuar”, thotë
Blitz. “Ajo është e hapur ndaj çdo
lloj dëshire, gjë që mund të çojë
në një lloj uljeje ose degradimi të
shoqërisë.”
Kjo është arsyeja pse Platoni nuk
ishte as ndonjë përkrahës i madh
i “barazisë”. Sipas tij, jo çdo
qytetar ishte i përshtatshëm për
të marrë një rol drejtues.
Vendimet që ndikonin shoqërinë
në tërësi duhej t’u liheshin në

dorë “më të mirëve” mes
qytetarëve.
Kjo nuk përcaktohej nga
përkatësia në një klasë të caktuar
shoqërore apo në një familje të
veçantë, por nga talenti dhe
edukimi. Në “Republikën”,
Platoni e vendos demokracinë
poshtë oligarkisë, sepse e sheh
atë si hapin e natyrshëm që
pason një revolucion.
Kur të varfrit lodhen nga
padrejtësia, ata përmbysin
oligarkët dhe përdorin
mekanizmat e demokracisë për
t’ua “marrë të pasurve pronat
dhe për t’i shpërndarë ato mes
popullit”, thotë Sokrati. Sipas
arsyetimit të Platonit, është
pikërisht ky mentalitet populist i
“turmës” që i hap rrugën ngritjes
së tiranit.

Tirania

Si vjen tirani në pushtet? Duke u
shtirur si “mbrojtësi” i popullit.
“Populli ka gjithmonë një prijës, të
cilin e vendos mbi veten dhe e
ushqen derisa të bëhet i
fuqishëm”, thotë Sokrati në
“Republikën”.
“Pikërisht kjo, dhe asgjë tjetër,
është rrënja nga e cila lind tirani;
kur shfaqet për herë të parë, ai
paraqitet si mbrojtës.” Pasi tirani
fiton mbështetjen e turmës, ai
kthehet kundër armiqve dhe
kritikëve të tij, duke përdorur
gjykatat për t’i ekzekutuar ose
dëbuar ata.
Tirani nxit vazhdimisht luftëra për
t’i bashkuar mbështetësit kundër
një armiku të huaj dhe për t’ua
larguar vëmendjen nga fakti se

jeta e tyre nuk po përmirësohet.
Kur njerëzit e kuptojnë se i kanë
dhënë tiranit shumë pushtet,
tashmë është tepër vonë. Jeta e
tyre është plotësisht nën kontrollin
e tij. Në këndvështrimin politik të
Platonit, tirani është e kundërta e
filozofit.
Ndërsa filozofi shqetësohet vetëm
për të mirën e përbashkët, tirani
kujdeset vetëm për veten dhe
rrethin e tij të ngushtë.
Ndërsa filozofi i mban nën kontroll
dëshirat e tij “të panevojshme”,
tirani nuk shfaq kurrfarë
përmbajtjeje. “Argumenti i Platonit
në ‘Republikën’ është se tirani
është njeriu më i padrejtë dhe më
pak i lumtur, ndërsa filozofi është
shpirti më i drejtë dhe, për
rrjedhojë, më i lumturi”, thotë
Blitz. / History – Bota.al

Ka një ndryshim midis
dialektikës dhe debatit. Kur
takoni dikë me një pikëpamje të
ndryshme nga e juaja, me siguri
do t’i riktheheni debatit. Por
debati është një lloj sporti, me
fitues dhe me humbës. Debatet
nuk kanë të bëjnë me afrimin
me të vërtetën, por për atë se
kush del më i miri. Në Greqinë e
Platonit, sofistët ishin debatues
profesionistë. Sot, ne mund të
mësojmë truket e tyre për të
kuptuar debatet e tyre të
zbrazëta.
Pak njerëzve u bëhet vërtet vonë
për të vërtetën. Mund të themi
se po, por kur bëhet fjalë për
këtë, njerëzit janë të gjithë
shumë të ndjeshëm ndaj asaj
dobësie shekullore: vanitetit.
Le të supozojmë se jeni duke
pirë diçka me disa miq dhe po
bëni një debat miqësor për një
temë të diskutueshme. Ju keni
mendimin tuaj, keni
argumentet tuaja dhe jeni
kundër dikujt tjetër. Supozoni,
tani, se ata japin një
kundërshembull brilant dhe e
shpërbëjnë plotësisht
pozicionin tuaj. Si reagoni? A
thoni, “Mirë, mund të kesh të
drejtë”, apo dyfishoni përpjekjet
tuaja? Për Platonin, është me të
vërtetë një person i rrallë ai të
cilit i bëhet vonë për të vërtetën.
Shumica e njerëzve duan vetëm
të fitojnë.
Ekziston një dallim filozofik
midis dialektikës dhe debatit.
Dialektika është ajo ku dy njerëz
me pikëpamje të kundërta
diskutojnë se cili pozicion është
më i miri. Shqetësimi i tyre
është se çfarë është e drejtë, dhe
një dialektikë zakonisht zgjidhet
me një lloj kompromisi ose
sinergjie që është një
përmirësim i secilit pozicion.
Debati, nga ana tjetër, është një
lloj sporti. Dhe, si me shumicën
e sporteve, duhet të ketë një
fitues dhe humbës. Ashtu si
sportet e tjera, ju mund të
stërviteni për t’u bërë më të
mirë në debat. Ju mund të
mësoni truqet për ta bërë
kundërshtarin të duket budalla

ose argumentet e tyre duken të
dobëta.
Kjo është pikërisht arsyeja pse
Platoni mendonte që ishin gjëra
shumë budallaqe e të
rrezikshme.

Sofiszmi dhe vaniteti

Nëse e quani dikë sofist, jeni
duke e quajtur sharlatan. Një
sofist është dikush që flet mirë,
mund të ngrejë peshë një turmë
dhe mund të bëjë të mençurin
në kurrizin tuaj, por nuk i bëhet
aspak vonë për të vërtetën. Nëse
e quani një politikan sofist, po
thoni se atij i intereson vetëm
marrja e votës dhe nuk ka
ndonjë parim. Dhe arsyeja pse
“sofist” është bërë një term kaq
poshtërues, është e gjitha për
shkak të Platonit.
Në Greqinë e Platonit, sofistët
ishin filozofë, por ata ishin më të
merakosur për artin e retorikës
dhe të bindjes. Ishin të fokusuar
tek debati dhe jo tek dialektika.
Sofistët ndonjëherë bënin
shumë para duke u mësuar të
tjerëve artin e madh për të fituar
një debat. Ata u mësonin
politikanëve aspirantë, fëmijëve
nga familje fisnike ose kujtdo
me një qese mjaft të madhe
parash, se si ta bëni
kundërshtarin të dukej budalla.

Ata mësonin se si ta bënin
turmën në anën e tyre, dhe u
mësonin se si të dukeshin të
sigurt ndërsa e bënin atë gjë.
Platoni argumentonte, pra, se
sofistët (dhe arti i debatit në
përgjithësi) merreshin vetëm
me opinionin popullor. Ata
thoshin atë që e dinin se do ta
bënte të lumtur turmën dhe
“parimet” e tyre gjithmonë
përputheshin me cilindo që po i
dëgjonte. Ata hidheshin ngado
që të frynte era. Për sofistët, e
drejta dhe e gabuara nuk kishin
aq rëndësi sa brohoritja apo e
qeshura.

Fuqitë eristike

Sofistët nuk janë vetëm
mjeshtra të retorikës (të folurit
bindës), por edhe të eristizmit.
Eristizmi është gatishmëria që
një person ka për të përdorur
çfarëdo trukesh që mundet, për
të fituar një debat. Siç thotë
filozofi Xhon Gilbert, “Folësi []
eristik shfrytëzon paqartësitë
dhe gabimet dhe është i
gatshëm të endet në një
paqartësi të pafund, nëse beson
se do t’i shërbejë kauzës së tij.”
Me pak fjalë, eristik do të thotë
ta trajtosh debatin si një sport,
dhe jo një endje filozofike. Ja tre
shembuj të eristikës:

Përdorimi i dilemave të rreme.
Një debatues i mirë do të
përpiqet të “godasë” një
kundërshtar duke përcaktuar
gamën e pozicioneve të
pranueshme. Për ta bërë këtë,
ata shpesh paraqesin dy ose
disa opsione si opsionet e
vetme. Për shembull, në një
debat mbi ndryshimin e klimës,
një sofist mund të pretendojë:
“Ne duhet të ndalojmë të gjitha
aktivitetet industriale tani ose të
përballemi me një lloj
shfarosje”. Kjo eliminon një
spektër të tërë nuancash dhe
masash lehtësuese.
Sulmet ad hominem.
Ndonjëherë, sulmi ndaj një
personi në të vërtetë mund të
justifikohet filozofikisht, por
shpesh përdoret për të
shpërqendruar ose për të
poshtëruar argumentet e një
kundërshtari. Më shpesh,
përdoret për të shkaktuar të
qeshura bajate. Për shembull,
në një debat rreth politikës
ekonomike, ai mund të thotë:
“Nuk do të pranoja këshilla
ekonomike nga dikush që blen
kostumin në Walmart”.
Drejtimi i gabuar. Ky është një
prej kohësh i preferuari i
politikanit të rrëshqitshëm. Kur
bëhet një pyetje e sikletshme
ose ballafaqohet me një
argument të mirë, sofisti do t’i

përgjigjet një pyetjeje të lidhur
me të ose krejtësisht të
ndryshme. Le të themi se një
politikan pyetet për një rënie të
rezultateve shkollore. Drejtimi i
gabuar eristik do të ishte: “Ne
kemi investuar më shumë se
kushdo tjetër në shkolla dhe
kemi punësuar 30% më shumë
mësues.” Kjo nuk ndihmon
aspak për të trajtuar problemin
e rënies së rezultateve
shkollore.

Nata e debatit

Çështja e sofizmave ka marrë
një rëndësi të re në një epokë të
mediave sociale, videove në
internet dhe podkasteve. Për
shembull, në qershor të këtij
viti, Joe Rogan i ofroi 100,000
dollarë mjekut dhe shkencëtarit
të vaksinave, Peter Hotez, nëse
ai do të shfaqej në podkastin e
tij për të debatuar me
mohuesin e famshëm të
vaksinës, Robert F. Kennedy Jr.
Hotez, e refuzoi ofertën dhe
rrjetet sociale morën kot. Hotez
ishte një frikacak, një
mashtrues ose i pasigurt për
argumentet e tij. Megjithatë, ajo
që ka më shumë gjasa është që
Hotez njeh këshillat e Platonit.
Kur organizoni një podcast me
dhjetë milionë dëgjues, ka të
ngjarë të mos merakoseni për
argumentet më të mira ose për
të dalluar të vërtetën. Ju doni
veç argëtimin. Robert F.
Kennedy Jr. është një sofist i
talentuar dhe me përvojë. Ai
kurrë nuk do të gabojë dhe nuk
do të humbasë kurrë, sepse i di
të gjitha truket eristikës. Ai
mund të rrëmbejë, devijojë dhe
rrëshqasë përpara gjithë
shkencës dhe fakteve që mund
të paraqesë Hotez. Ai do të
notojë në një pishinë të madhe
sulmesh ad hominem, me
dilema të rreme dhe drejtime të
gabuara. Dhe shumica e
dëgjuesve nuk do të jenë më të
mençurit. Pak njerëzve në fakt u
bëhet vonë për të vërtetën; ata
duan spektaklin. / big think –
bota.al

PSE DEBATET JANË BUDALLALLËK DHE 
TË RREZIKSHËM, SIPAS PLATONIT 

Bayern, 23 tetor - Futbollisti i
talentuar Erblin Osmani ka
përjetuar një vit të
jashtëzakonshëm, duke
kaluar nga ekipi U17 i Bayern
Munichut te debutimi
profesional në Bundesligë
dhe paraqitja e parë me
fanellën e Kombëtares së

Kosovës.
Osmani, i cili në atë kohë
ishte vetëm 16-vjeçar, debutoi
në Bundesligë më 21 mars, në
ndeshjen ku Bayern Munichu
triumfoi me rezultat 4-0 ndaj
Union Berlinit.
Duke kujtuar këtë moment të
rëndësishëm në karrierën e

tij, ai ka thënë se debutimi me
një klub të madh si Bayerni
ishte realizim i një ëndrre.
“Mendoj se çdo fëmijë
ëndërron ta bëjë debutimin
profesional në një klub si ky”,
është shprehur Osmani.
Së fundmi, Osmani ka
përjetuar një tjetër moment të

veçantë, duke luajtur minutat
e para me fanellën e
Kombëtares së Kosovës. Në
episodin e fundit të emisionit
“Campus Stories”, talenti i
Bayern Munichut ka folur për
përjetimet e tij dhe emocionet
që e shoqëruan paraqitjen e
parë me Kosovën.

Erblin Osmani flet për ëndrrën e realizuar me Kosovën dhe debutimin në Bundesligë

PRISHTINË, 23 TETOR - Pa asnjë
dyshim, ndeshja kryesore apo
kryendeshja e xhiros së 11-të
në Superligën e Kosovës në fut-
boll, do të jetë ajo ndërmjet
Prishtinës dhe Dritës. Kjo për-
ballje edhe do ta karakterizojë
këtë xhiro të elitës së futbollit të

Kosovës, ndërsa do të zhvillo-
het nesër (e diel).
Ndeshja luhet në Kampin
Nacional të FFK-së, në Hajvali
dhe nis në orën 13:00, ka njof-
tuar FFK-ja.
Në fakt, kjo është hera e parë që
Prishtina dhe Drita përballen

me njëra tjetrën, pasi dueli i
xhiros së tretë nuk është zhvil-
luar shkaku i angazhimeve të
kampiones në fuqi në kuali-
fikimet e garave evropiane.
Prishtina është skuadra e
vetme që nuk di për humbje në
Superligë këtë sezon, ku në

nëntë ndeshje të luajtura ka
regjistruar shtatë fitore dhe dy
barazime. Klubi nga kryeqyteti
ndanë kreun e tabelës së
bashku me Malishevën, që
kanë nga 23 pikë, kurse Drita zë
vendin e katërt dhe ka 17 pikë
të tubuara.

Kryendeshja Prishtina - Drita luhet në Hajvali

HOFFENHEIM, 23 TETOR -
Mbrojtësi i Kombëtares së
Kosovës, Albian Hajdari, i është
nënshtruar një ndërhyrjeje
kirurgjikale dhe do të qëndrojë
jashtë fushës për një periudhë.
Hajdari është operuar në
meniskun e gjurit të majtë, si
dhe ka kryer një ndërhyrje
kirurgjikale në shputën e
këmbës së djathtë, për shkak të
lëndimit.
Mbrojtësin e ka vizituar edhe
kreu i Federatës së Futbollit të
Kosovës (FFK), Agim Ademi, i
cili, përmes një postimi në
rrjetet sociale, i ka uruar
shërim dhe rikthim sa më të
shpejtë në fushë. “Albianit i

uroj rehabilitim sa më të lehtë e
të suksesshëm dhe rikthim sa
më të shpejtë e më të fortë në
fushën e blertë!”, ka shkruar
Ademi.
Hajdari ka pësuar dy lëndime
gjatë javëve të fundit, fillimisht
gjatë grumbullimit me Kosovën
për ndeshjet e Ligës së
Kombeve dhe më pas te
skuadra gjermane Hoffenheim.
Në sezonin aktual, 23-vjeçari
ka regjistruar gjashtë paraqitje
me ekipin gjerman, ndërsa
pritet të mos jetë i gatshëm për
lojë deri në mesin e muajit të
ardhshëm. Për këtë arsye, ai do
t’i humbë ndeshjet e nëntorit
me Kombëtaren e Kosovës.

AGIM ADEMI VIZITON
ALBIAN HAJDARIN
PAS OPERIMIT

BASKETBOLLI VJEN ME DERBI NË
PRIZREN DHE MITROVICË
PRISHTINË, 23 TETOR - Superliga e
Kosovës në basketboll do të
vazhdojë këtë fundjavë me
ndeshjet e xhiros së gjashtë, ku
në program janë disa përballje
interesante, përfshirë duelet në
Prizren dhe Mitrovicë.
Xhiroja e gjashtë do të hapet
sot (e shtunë) me ndeshjen
ndërmjet Rahovecit 029 dhe
Vëllaznimit, dy skuadrave që
deri më tani kanë regjistruar
nga një fitore.
Dueli do të nisë në orën 17:00
në palestrën “Mizahir Isma” në
Rahovec, ku të dyja skuadrat do
të synojnë fitoren. Rahoveci
029 vjen në këtë përballje i
motivuar pas fitores ndaj Pejës
në xhiron e kaluar, ndërsa te

Vëllaznimi pritet të debutojnë
dy përforcimet e prezantuara
ditë më parë.
Ndërsa nga ora 19:30, do të
zhvillohet edhe derbi ndërmjet
dy skuadrave të kryeqytetit,
Borës dhe Sigal Prishtinës.
Vëmendja kryesore,
megjithatë, do të jetë te dy
përballjet e së dielës, të cilat do
të zhvillohen në Prizren dhe

Mitrovicë.
Nga ora 17:00, në palestrën
“Sezai Surroi”, Bashkimi do ta
presë Pejën. Skuadra
prizrenase vjen pas humbjes së
parë në Superligë, ndërsa Peja,
e cila ka angazhuar trajner të ri,
po kërkon t’i japë fund serisë
prej tri xhirosh pa fitore.
Xhiroja e gjashtë do të mbyllet
me përballjen ndërmjet
Trepçës dhe Golden Eagle Yllit,
e cila do të nisë në orën 19:30
në palestrën “Minatori” në
Mitrovicë. Të dyja skuadrat
kanë bilanc të njëjtë në
kampionat, ndërsa Ylli do të
udhëtojë drejt Mitrovicës me
synimin për ta regjistruar
fitoren e tretë radhazi.

RAMA ME AMBASADORIN
FRANCEZ DISKUTOJNË PËR
LOJËRAT MESDHETARE
PRISHTINË, 23 TETOR - Kryetari i
Prishtinës, Përparim Rama, ka
pritur në Odën e Kryeqytetit
ambasadorin e ri të Francës në
Kosovë, Jean-François Huchet,
me të cilin ka diskutuar për
mundësitë e bashkëpunimit në
fusha të ndryshme.
Përmes një postimi në
“Facebook”, Rama ka bërë të
ditur se gjatë takimit janë
diskutuar shkëmbimet
ndërmjet shkollave, mësimi i
gjuhës frënge, si dhe nisma të
përbashkëta në arsim, kulturë
dhe teknologji.
Një nga temat kryesore të
takimit ka qenë edhe përgatitja
për Lojërat Mesdhetare
“Prishtina 2030”. “Prishtina
2030 kërkon angazhim të

përbashkët dhe përshpejtim të
përgatitjeve, andaj
bashkëpunimi me Francën
mund të ndihmojë që kjo

mundësi e madhe të kthehet në
projekte që do t’i shërbejnë
qytetit edhe shumë pas vitit
2030”, ka shkruar Rama.

- Milazim Dana shpall te pavlefshme 4
dëftesat dhe diplomën QK “11 Marsi “
Prizren.

- Shaban Kryeziu shpall te pavlefshme
diplomën QK “11 Marsi” Prizren.

- Driton Bucaj shpall te pavlefshme
dëftesat e kl l - Vlll shfmu “ Abdyl
Frasheri “ Prizren.

- Armend Hoxhaj shpall te pavlefshme
3 dëftesat dhe diplomën Q K “11
Marsi “ Prizren.

- Trim Rezniqi shpall të pavlefshme
dëftesën e kl.10 të sh.m.p “Gjon N.
Kazazi” Gjakovë.

- Sokol Haxhikadrija shpall të pavlef-
shme diplomën e gjimnazit “Hajdar
Dushi” Gjakovë. 

- Elidon Pylla B.I. shpall të pavlefshme
certifikatën e TVSH-së,  me nr.
33049408.

- Elidon Pylla B.I. shpall të pavlefshme
certifikatën e biznesit me nr.
811149542 të lëshuar nga ARBK.

- Genti Kurhasku shpall të pavlefshme
certifikatën e maturës shtetërore të
sh.m. mjekësisë “Hysni Zajmi”
Gjakovë.

- Sebastjan Prenka shpall të pavlef-
shme dëftesën e plotë shf.f.m.u
“Ahmet Rrustemi” Bec Gjakovë  nga kl.
1-5 dhe 6-9.

- Xhelal Halilosmani shpall të pavlef-
shme dëftesat dhe diplomën e sh.m.
Ekonomike “Kadri Kusari” Gjakovë.

- Diana Morina shpall të pavlefshme
dëftesat e kl. 1.2.3.4 dhe diplomën e
Gjimnazit “Hajdar Dushi” Gjakovë.

- Albana Gjocaj nga Juniku shpall të
pavlefshme diplomën e universiteti
Publik “Fehmi Agani” Gjakovë, drejtimi
Infermieri, Bachelor me nr. 104.

- Atdhe Gashi shpall të pavlefshme
dëftesat diplomën si dhe certifikatën
e diplomës të shkollës së mesme
Teknike “28 Nëntori” Prishtinë.

- Valmir Karavidaj shpall të pavlef-
shme dëftesën e shkollës fillore
“Gjergj Kastrioti” në Mazdrek.

- Elton Halili shpall të pavlefshme
dëftesën e klasës së 11 të shkollës
së mesme të lartë të mjekësisë  “Dr.
Xheladin Deda”.

- Istref Hysni Nebiu shpall të pavlef-
shme Diplomën e Inxhinier i
Diplomuar i Makineris në UB-me nr.
332.

- Shkendije Lushaj nga Gjakova
shpall të pavlefshme diplomën e
sh.m.l.m.”Hysni Zajmi” Gjakovë.

- Maurita Koca nga Bishtazhini KK
Gjakovë shpall të pavlefshme
dëftesën e kl.10 të Gjimnazit
“Hajdar Duishi” Gjakovë.

>> SHPALLJE TË VOGLA <<

